
Тхылъыр зэрызэхэтыр 
1:1–3:6 Хэзышэ Ӏыхьэм наӀуэ ещӀ тхылъым тхыдэмрэ дин 
щӀэныгъэмрэ и лъабжьэу зэрыщытыр. 
3:7–16:31 Ӏыхьэ нэхъыщхьэм къыщыгъэлъэгъуэжащ исрэӀил лъэп-
къыр къытрагъэзэжурэ Тхьэм пыӀукӀуэту зэрыщытамрэ ахэм гъуазэ 
яхуэхъуа исрэӀил пщыкӀутӀым я ӀуэхущӀафэмрэ. 
17:1–21:25 КӀэух Ӏыхьэм къыщыхьащ теплъэгъуитӀ, исрэӀил лъ-
эпкъым Тхьэр зыгъэгубжь мыхъумыщӀагъэхэр ялэжь зэпыту псэу 
зэрыхъуар ӀупщӀ ящӀу. 

Тхылъыр зытеухуамрэ зыхуэгъэпсамрэ 
Гъуазэхэм къыщыгъэлъэгъуэжащ исрэӀил лӀакъуэхэм 

я гъащӀэр нэхъ гугъуу щыщыта лъэхъэнэхэм ящыщ зы – 
Хьэнэнейр къыщазэуам щегъэжьауэ пащтыхь щамыӀа 
зэманыр къыхиубыдэу. «Нун и къуэ Йушэ и тхылъыр» 
зытетхыхьыж къэзэуныгъэхэр исрэӀилхэм къащехъулӀам, 
зыӀэрагъэхьа Хьэнэней щӀыналъэм иса лъэпкъхэр псори 
ирахуатэкъым, иныкъуэр къызыханат. 

«Гъуазэхэм» и хэзышэ Ӏыхьэм къызэрыщыгъэлъэгъуащи, 
зэманыр кӀуэурэ, исрэӀилхэм хьэнэнейхэм я хабзэмрэ дин 
зехьэкӀэмрэ къащтэу щӀадзащ, абыкӀэ Тхьэр ягъэгубжьу. 
АдэкӀэ тхылъыр зытеухуам щыгъуазэ дызыщӀ Ӏыхьэм 
къыхощ исрэӀилхэм я щыуагъэм гу лъатэжыну, Езым 
зыхуагъэзэжыну Тхьэм мызэ-мытӀэу Ӏэмал къазэрыритар. 

Ӏыхьэ нэхъыщхьэм куэдрэ къыщытрегъэзэж зы Ӏуэху 
зэкӀэлъыкӀуэкӀэ: 

– исрэӀилхэм гуэныхь ялэжь; 
– ялэжьа гуэныхьыр яригъэпшыныжыну, Тхьэм гъунэгъу 
лъэпкъхэр къатрегъауэ; 

ФІыцІагъэ ЛъапІэ

– исрэӀилхэр Тхьэм йолъэӀу гущӀэгъу къахуищӀыну; 
– Тхьэм гъуазэ къахуегъакӀуэ, лъэпкъыр къригъэлыну. 

Гъуазэхэр къыхэзыхыр Тхьэр арат, ауэ ахэр цӀыху гуэ
ныхьщӀакӀуэу къэнэжти, ялэжь псор пэжагъым теттэкъым. 
Бийм текӀуа нэужь, лъэпкъыр абы и пэкӀэ иӀа псэукӀэ 
мыхъумыщӀэм теувэжт, уеблэмэ куэдрэ къэхъут гъуазэ 
дыдэми апхуэдэу щищӀэ. Абы щыгъуэми зытетам теувэж 
къудей мыхъуу, япэрейхэм нэхърэ нэхъ куууэ гуэныхь 
ялэжьт. ИсрэӀилхэм я текӀуэныгъэхэм тхылъым и пэщӀэ
дзэм хэӀэтыкӀауэ щытепсэлъыхьмэ, щиухым деж зэхэхауэ 
къыщыӀуэтащ я мыхъумыщӀагъэхэр. 

КӀэух Ӏыхьэм къыщыгъэлъэгъуащ гуӀэгъуэ дыдэу 
теплъэгъуитӀ. Абыхэм белджылы ящӀ а зэманым исрэӀил
хэм яӀа зэхэтыкӀэ зэхэзэрыхьар, «хэти езым фӀэтэрэзыр» 
илэжьу (21:25). Тхылъыр зытхам къытригъэзэжурэ жеӀэ: 
«А зэманым исрэӀилым иджыри пащтыхь иӀэтэкъым». 
Абы гугъэ къыхощ Тхьэм Езым хуэпэж цӀыху исрэӀилхэм 
пащтыхьу къахуигъэкӀуэну, ар лъэпкъым я къегъэлакӀуэ 
хъуну. Апхуэдэ пащтыхь исрэӀилхэр хуабжьу зэрыхуэ
ныкъуэмкӀэ «Гъуазэхэм я тхылъыр» щыхьэт мэхъу. 

ИсрэӀил пащтыхьыгъуэр зэрызэфӀэуваращ къыкӀэ
лъыкӀуэ тхылъхэр зытеухуар: «Аруфэт», «Пащтыхьхэм 
я япэ тхылъыр». 

ЯПЭ ӀЫХЬЭ 

Ехьудейхэмрэ шамхьунхэмрэ хьэнэнейхэм 
зэрезэуар 

1 1 Нун и къуэ Йушэ дунейм щехыжым, исрэӀилхэм 
ТХЬЭМ|ТХЬЭ зыхуагъэзащ: «Дэ тщыщу хьэнэнейхэм 

япэ удыныр езыдзынур хэт?» – жаӀэри. 
2 ТХЬЭМ и жэуапри къалъэӀэсыжащ: «Ехьудейхэр япэ ирещ. 

Ахэращ Сэ а щӀыгур зи ӀэмыщӀэ ислъхьэр». 
3 Ар щызэхахым, ехьудей зауэлӀхэм я къуэш шамхьунхэм 

хуагъэуващ: «Фыкъыдгуэувэрэ дэ къытлъыса щӀыналъэм хьэ
нэнейхэр идвгъэхумэ, дэри фэ къыфлъыс щӀы Ӏыхьэм папщӀэ 
дывдэзэуэжынщ». Шамхьунхэр абыкӀэ арэзы хъуащ. 

4 Ехьудей зауэлӀхэр зэуапӀэм щыӀухьэм, хьэнэнейхэмрэ пэри
зейхэмрэ зэратекӀуэн къару ТХЬЭМ къаритри, Бэзэч деж бийм 
щыщу цӀыху минипщӀ щыхагъэщӀащ. 5 Абдеж Адоний-Бэзэч 
пащтыхьым Ӏууэщ, зауэ гуащӀи иращӀэкӀри, хьэнэнейхэри пэ
ризейхэри зэтраукӀащ. 6 Адоний-Бэзэч пащтыхьыр яӀэщӀэкӀри 
щӀэпхъуэжат, ауэ кӀэлъеӀэщ, къаубыдыжри и Ӏэпхъуамбэшхуэ-
лъэпхъуамбэшхуэхэр хупагъэщащ. 

7 «Зи Ӏэпхъуамбэшхуи лъэпхъуамбэшхуи пызгъэщыгъа пащ
тыхь блыщӀыр шхыным кӀэрыщэщахэр къащыпыжу си Ӏэнэ 
щӀагъым щӀэзгъэсати, Тхьэм схуэфащэр къызищӀэжащ», – къы
гурыӀуэжат иужьым Адоний-Бэзэч пащтыхьым. Ар Ерусэлим 
яшэри абы щылӀэжащ. 

8 Ехьудей зауэлӀхэр Ерусэлим теуэри къащтащ, къалэр ягъэс
ри дэсхэр джатэщхьэрыкӀуэ ящӀащ. 9 ИтӀанэ я Ӏэщэр бгылъэхэми, 
Нэджэб пшахъуэщӀми, къухьэпӀэ бгы жьэгъухэми щыпсэу хьэ
нэнейхэм дежкӀэ ягъэзащ. 10 Хъэуран (япэм КъэрэтэрбэкӀэ 
зэджэу щытам) щыпсэу хьэнэнейхэм зрапщытри, Шэшай, 
Ахъиймэн, Тэлмай сымэ, я лъэпкъхэри дэкӀуэу, зэтраукӀащ. 

11 АдэкӀэ яунэтӀащ ДыбиркӀэ (КъэрэтсэфэркӀэ зэджэу щытам). 
12 Хьэлэб ехьудейхэр къигъэгугъащ: «Къэрэтсэфэр теуэу къэ
зыщтэфым сипхъу Ӏэхъса щхьэгъусэу естынущ». 13 Ар зыху
зэфӀэкӀар Хьэлэб и къуэш нэхъыщӀэ Чыназ и къуэ ӀэтнэӀилщ. 
Арати, Хьэлэб ипхъу Ӏэхъса ӀэтнэӀил щхьэгъусэу иритащ. 

14 Зы махуэ гуэр Ӏэхъса и дыщым кӀуэжт. Ар хуейт и адэм щӀы 
Ӏыхьэ щхьэкӀэ елъэӀунуи, абыкӀэ ӀэтнэӀил хуит зыкъригъэщӀащ. 
Къэсыжу шыдым къеха Ӏэхъса и адэр къеупщӀащ: «Сытым 
укъытхуихьыжа, си хъыджэбз?» 

15 «Уи нэфӀ къысщыхуи, си адэ, – къригъэжьащ Ӏэхъса, – 
Нэджэб пшахъуэщӀым сыщыпсэун хуейуэ лӀы сыщептакӀэ, 
псынэхэри къызэтыж». Хьэлэб и пхъум и лъэӀур хуигъэзащӀэри, 
Ипщэ псынэри Ищхъэрэ псынэри иритащ. 

16 Мусэ и щыкъу адэм къытепщӀыкӀа къэней лъэпкъыр ехьу
дейхэм я гъусэу Йэрыхъуэ къалэa икӀри Нэджэб щыӀэ Ехьудей 
пшахъуэщӀым кӀуащ, Арэд къалэм и Ӏэшэлъашэм щыпсэухэм 
яхэтӀысхьащ. 

17 Ехьудей зауэлӀхэр, я шамхьун къуэшхэр ящӀыгъуу, хьэнэ
нейхэр щыпсэу Сыфат къалэм теуэри, къанэ щымыӀэу ТХЬЭМ 
хуагъэкӀуэдащb. Аращ а къалэм ХъуэрымэкӀэc еджэ щӀэхъуар. 
18-19 ТХЬЭР я гъусащ ехьудей зауэлӀхэм. Абыхэм зыӀэрагъэ
хьащ бгылъэхэр. Абы иужькӀэ ехьудейхэм къащтащ тафэм щыӀэ 
къалэхэу Джазэ, Ашкъэлэн, Акурэн, абыхэм я Ӏэшэлъашэр, 
ауэ, къалэдэсхэр гъущӀ хьэкуэстыгукӀэ|Хьэкуэстыгу 
къызэгъэпэщати, дахуфакъым. 20 Мусэ жиӀэгъауэ зэрыщытам 
тету, Хьэлэб Хъэуран къалэр къылъысри, Анакъ лъэпкъищми 
ар къаригъэбгынащ. 
a  1:16 Журт. «ЧыцӀыбжьей къалэ».
b  1:17 Журтыбзэ псалъэм къикӀыр ТХЬЭМ хьэпшыпхэр е цӀыхухэр 
теӀуэнырщ. Апхуэдэм деж ахэр ягъэкӀуэд хабзэт.
c  1:17 ЖуртыбзэкӀэ «хуэгъэкӀуэдын» жиӀэу къокӀ.

Адрей исрэӀил лӀакъуэхэм хьэнэнейхэр 
щӀыналъэм къызэрыранар 

21 Бенамин и лӀакъуэм ялъэкӀакъым Ерусэлим щыпсэу 
еусейхэр ирагъэкӀыпэну. Абы нобэми щызэдопсэу еусейхэри 
бенаминхэри. 

22-23 Исуф и лӀакъуэри БэтӀэл (япэм абы ЛузкӀэ еджэрт) 
теуати, ТХЬЭР абы я гъусэт. Япэ ирагъэща тӀасхъэщӀэххэм 
24 къалэм къыдэкӀа цӀыхухъур къалъагъури зыхуагъэзащ: 
«Къалэм удыхьэ зэрыхъунур дыгъэлъагъуи, ди зэран 
уэдгъэкӀынкъым». 25 Дыхьа зэрыхъунур къагуригъаӀуэри, къа
лэр джатэкӀэ ирахащ, ауэ къахуэбзэгуфӀа цӀыхухъумрэ и уна
гъуэмрэ гущӀэгъу хуащӀащ. 26 Ар хьетхэм я щӀым Ӏэпхъуэри Луз 
зыфӀища къалэр щиухуащ. Нобэми апхуэдэущ абы зэреджэр. 

27 Минащ и лӀакъуэм ирахуфакъым Бэтшан, ТэӀэнэч, Даур, 
ЕблэӀэм, Мэджыдэ къалэхэми абы япэгъунэгъу жылэхэми щы
псэу хьэнэнейхэр, ахэри я щӀыгум къинэжыфащ. 28 ИсрэӀилыр 
нэхъ лъэщ хъуа нэужь, хьэнэнейхэр щхьэхуимыт ящӀащ, ауэ я 
щӀыгум ирахуакъым. 

29 ЕфрэӀим и лӀакъуэми Джэзэр дэс хьэнэнейхэр зэхэзехуэн 
ящӀакъым, я пӀэ къранэжауэ зэдэпсэурт. 

30 Къыдахуакъым Заблун и лӀакъуэми Къытрэунрэ Нэхьэлол
рэ дэс хьэнэнейхэр, я щхьэ хуимытыж ящӀами, зыдагъэпсэурт. 

31 Ащир и лӀакъуэми Ӏэкуэ, Саидэ, Ахълэб, АкӀэзибэ, Хьэлбэ, 
Афэкъ, Архъуб къалэхэм щыпсэу хьэнэнейхэр дахуфатэкъым, 
32 я щӀыр къытрахыфатэкъыми, ядэпсэурт. 

33 Нэхуталий и лӀакъуэми яхузэфӀэкӀакъым Бэтшэмэшрэ 
Бэтэнатрэ щыпсэухэр кърахуну, ауэ щхьэхуимыт ящӀауэ щӀыр 
зей хьэнэнейхэм ядэпсэурт. 

34 Дан и лӀакъуэр амэрейхэм бгым ираубыдауэ, тафэм 
кърагъэхтэкъым. 35 Амэрейхэр, япэми хуэдэу, Хьэрэс бгым, 
Айалон, ШэӀэлбим къалэхэм гушхуауэ щыпсэурт, ауэ Исуф и 

лӀакъуэм я къарур зэщӀэува нэужь, ахэри щхьэхуимыт ящӀащ. 
36 Амэрейхэм я гъунапкъэр Ӏэкърэб лъагапӀэм, Сэла деж, къы
щежьэрти адэкӀэ зиубгъурт. 

ЕТӀУАНЭ ӀЫХЬЭ 

ТХЬЭМ и МелыӀычыр исрэӀилхэм къазэрегияр 

2 1 ТХЬЭМ и псалъэхэр исрэӀилхэм къажриӀэну и Мелы
Ӏычыр Джылджэл къикӀри Бэхьим къэкӀуащ: «Мысырым 

фыкъисшыжри фи адэжьхэр быдэу щӀэзгъэгугъа щӀыгум 
фыкъэсшащ. ЖысӀэгъат: „Зэи сепцӀыжынкъым фэсщӀы
лӀа Ӏуагъэм|Ӏуагъэ, 2 фэри фыкъыздэкӀуа щӀыпӀэм щыпсэ
ухэм Ӏуагъэ евмыщӀылӀэ, я къурмэн щӀыпӀэхэри зэтефкъутэ“. 
ФыкъызэдэӀуакъым. Сытым щхьэкӀэ? 3 НывжызоӀэ-тӀэ иджы 
ахэр зэрыфхэзмыхунур, фи лъэм банэу зэрыхэлъынур, я тхьэ
хэри гъэпцӀапӀэ зэрыфхуэхъунур». 

4 ТХЬЭМ и псалъэхэр исрэӀилхэм щызэхахым, зэщӀэгъуэгащ, 
5 икӀи ар къыщыхъуа щӀыпӀэм Бэхьимa фӀащащ. Абдежым 
ТХЬЭМ къурмэн щыхуащӀащ. 

ИсрэӀилхэм аргуэру Тхьэм и ней къызэралэжьар 
6 Йушэ цӀыхухэр иутӀыпщыжа нэужь, щхьэж и щӀы Ӏыхьэр 

иубыдыжыну зэбгрыкӀыжат. 7 Йушэ псэуху цӀыхухэр ТХЬЭМ 
хуэпэжат. Йушэ щымыпсэужми, ТХЬЭМ ИсрэӀилым хуи
лэжьа Ӏуэху гъуэзэджэхэр зи нэгу щӀэкӀа нэхъыжьхэр псэуху, 
цӀыхухэр гъуэгу пэжым тетат. 

8 Нун и къуэ Йушэ, ТХЬЭМ и цӀыхур, дунейм щехыжам, 
илъэсищэрэ пщӀы ныбжьым итт. 9 Ар щыщӀалъхьэжащ езым 
къылъыса щӀыпӀэм, ДжэӀэш бгым ищхъэрэкӀэ къыщыт ЕфрэӀим 
бгылъэхэм ит Тэминэхъэрэс къалэм. 
a  2:5 ЖуртыбзэкӀэ «гъыхэр» жиӀэу къокӀ.

10 ТХЬЭМ фӀыгъуэу исрэӀилхэм яхуилэжьар зи нэгу щӀэ
кӀахэр дунейм ехыжри, Ар зымыцӀыху, Абы ИсрэӀилым хуи
щӀахэм щымыгъуазэ щӀэблэ къыдэкӀуэтеящ. 11 ТХЬЭМ деж 
нэмысын Ӏуэхухэр ялэжьу, БэӀэл|БэӀэл хуэпщылӀу хуежьащ 
ахэрa. 12-13 Лъэпкъыр Мысырым къизышыжа ТХЬЭР, адэжь
хэм я Тхьэр, ӀэщӀыб ящӀащ. Зыдэпсэу лъэпкъхэм я тхьэхэм 
зыдрагъэхьэхащ, абыхэм щхьэщэ хуащӀу хуежьащ. БэӀэлрэ 
Аштэрэтрэ|Аштэрэт хуэпщылӀырти, я ТХЬЭМ и ней 
къалэжьырт. 14 ТХЬЭМ и губжьыр исрэӀилхэм ятрикъутащ, 
хъунщӀакӀуэхэм зэрапхъуэну хуит яхуищӀри. Ахэр щӀигъэ
уващ яхъуреягъкӀэ къепщӀа бийм я бжьым, абы щыгъуэми 
зэрызахъумэжын къару ябгъэдэмылъыжу. 15 ИсрэӀилым 
зэуэну зыкъаӀэтыху, ТХЬЭМ и ней къащыхуэрти, бийр 
къатригъакӀуэрт, псалъэ быдэ къапигъэувам тету. Абыхэм 
псэкӀэ бэлыхьышхуэ ягъэвырт. 

16 ТХЬЭМ исрэӀилхэм къахишырт хъунщӀакӀуэхэм къаӀэщӀэ
зыхын гъуазэхэр|Гъуазэ. 17 Ауэ гъуазэхэми я жыӀэм емыдаӀуэу, 
нэгъуэщӀытхьэхэм зыдрагъэхьэхыурэ къепцӀыжырт, абыхэм 
зыхуагъэщхъырт. Ахэр тыншу текӀат я адэжьхэр зытета гъуэгу 
пэж ТХЬЭМ и унафэм щӀэзыгъэтым. Щапхъэ яхуэхъуатэ
къым япэ итахэр. 

18 Гъуазэу къахуигъакӀуэм езы ТХЬЭР дэщӀыгъути, ар 
псэуху исрэӀилхэр бийм щихъумэрт, залымхэм я хьэзабым игъэ
щэӀухэр фӀэгуэныхь хъурти. 19 Ауэ гъуазэр дунейм зэрехыжу, 
ахэр нэхъыкӀэжу гуэныхьщӀэным хыхьэжырт, уеблэмэ нэгъуэ
щӀытхьэхэм яхуэпщылӀынымкӀэ, захуэгъэщхъынымкӀэ я адэжь
хэм текӀуэжырт. Бзаджагъэу ялэжьымрэ ерыщагъымрэ ӀэщӀыб 
ящӀыну хуейхэтэкъым. 

a  2:11 Бэвыгъэ тхьэлъэӀухэм деж БэӀэл лӀыгъуэ-фызыгъуэ хузэрахьэрт, 
сабийхэр къурмэн хуащӀырт. 



10

Гъуазэхэр  3

20 Арати, ИсрэӀилым ТХЬЭМ и ней къыщыхуапэри, жиӀащ: 
«Мы лъэпкъыр я адэжьхэм есщӀылӀа Ӏуагъэм щебэкъуакӀэ, жыс
Ӏам къыщемыдэӀуакӀэ, 21 Сэри Йушэ лӀа нэужь мы щӀыналъэм 
къина лъэпкъхэм щыщу зыри исхужынукъым. 22 А лъэпкъ
хэмкӀэ исрэӀилхэр згъэунэхунущ, я адэжьхэм ещхьу, яхуэзгъэ
лъэгъуа гъуэгум тетынумэ». 23 Апхуэдэ щӀыкӀэкӀэ, ТХЬЭМ 
Йушэ и ӀэмыщӀэ иримылъхьэгъа лъэпкъхэу мы щӀыпӀэм исар 
адэкӀи иримыхуу къыщызэтринат. 

ЕЩАНЭ ӀЫХЬЭ 

ИсрэӀилхэм гъэунэхуакӀуэу къахина лъэпкъхэр 

3 1-2 Хьэнэней щӀыналъэм щекӀуэкӀа зауэхэм языхэзри зи 
нэгу щӀэмыкӀахэр иригъэунэхуну, къащӀэхъуэ щӀэблэр 

зэуэкӀэм хуигъэсэну ТХЬЭМ а щӀыналъэм лъэпкъ гуэр
хэр къринат. Мис ахэр: 3 фылистей пщитхур, хьэнэнейхэр, 
саидейхэр, Ливаным и БэӀэл-Хьэрмэн бгым щыщӀэдзауэ Лэу
хьэмэт бгым нэсыху щыпсэу хъыуийхэр. 4 ТХЬЭМ исрэӀил
хэм я адэжьхэм Мусэ къахуигъэхьа унафэхэр зэрагъэзащӀэр 
зыхуэдэр иригъэунэхуну къигъэнат а лъэпкъхэр. 

5 ИсрэӀилхэр ядэпсэурт хьэнэнейхэм, хьетхэм, амэрейхэм, 
пэризейхэм, хъыуийхэм, еусейхэм. 6 Зыхэс лъэпкъхэм япхъу
хэр нысэ яхуэхъурт, я къуэхэр малъхъэ ящӀыртa, я тхьэхэм 
хуэпщылӀырт. 

ӀэтнэӀил 
7  ИсрэӀилхэм ТХЬЭМ деж нэмысын Ӏуэхухэр ялэ

жьу хуежьащ: ТХЬЭР, я Тхьэр, ӀэщӀыб ящӀри, БэӀэлрэ 
a  3:6нысэ яхуэхъурт… малъхъэ ящӀыртТхьэм исрэӀилхэм хуитыны
гъэ яриттэкъым нэгъуэщӀ лъэпкъхэм къахэкӀа къашэнуи дэкӀуэнуи. 
Еплъ Уэсят 7:3-4.

Ашэрэтрэ|Ашэрэт хуэпщылӀу щӀадзащ. 8 ТХЬЭМ и губ
жьыр къытепсыхэщ ИсрэӀилми, илъэсий енкӀэ ар ТӀуащӀэм и 
пащтыхьхэм ящыщ Куэшэнрыщтэм и бжьым щӀигъэтащ. 

9 ТХЬЭМ дэӀэпыкъуныгъэкӀэ щелъэӀум, Хьэлэб и къуэш 
нэхъыщӀэ Чыназ и къуэ ӀэтнэӀил къегъэлакӀуэу къаритри, хуит 
къригъэщӀыжащ. 10 ӀэтнэӀил ТХЬЭМ и Псэр къылъэӀэсщ, 
ИсрэӀилым и гъуазэ хъури, зэуэну ежьащ. ТХЬЭМ абы и 
ӀэмыщӀэм Куэшэнрыщтэм кърилъхьэри тригъэкӀуащ. 11 Илъэс 
плӀыщӀкӀэ – ӀэтнэӀил лӀэху – щӀыналъэм мамырыгъэ илъащ. 

Ахьуд 
12 Аргуэрыжьти, исрэӀилхэм ТХЬЭМ деж нэмысын Ӏуэхухэр 

ялэжьу щӀадзэжащ. Аращ ТХЬЭМ мэуабей пащтыхь Ахьлэн 
ИсрэӀилым нэхърэ нэхъ лъэщ щӀищӀари. 13 Амонейхэмрэ амэ
лычхэмрэ и дарэгъуу|Дарэгъу Ахьлэн ИсрэӀилыр хигъэщӀащ, 
Йэрыхъуэa къалэри иубыдащ. 14 ИсрэӀилхэр мэуабей пащтыхь 
Ахьлэн илъэс пщыкӀуийкӀэ хуэпщылӀащ. 

15  Аргуэру абыхэм ТХЬЭМ гущӀэгъукӀэ елъэӀуу 
зыщыхуагъазэм, къегъэлакӀуэу къаритащ Бенамин и лӀакъуэм 
щыщ Джэрий и къуэ Ахьуд Ӏэ сэмэгурb. ИсрэӀилхэм ар, хьэ­
къулэу|Хьэкъулэ хьэпшып лъапӀэхэр хурагъэхьри, Ахьлэн 
деж ягъэкӀуащ. 16 Ахьуд ӀэфракӀэc зи кӀыхьагъ джатэ дзитӀ 
зэригъэпэщри, щыгъыным щӀэгъэпщкӀуауэ, и куэ ижьым 
кӀэрилъхьащ. 17 Арати, ар, хьэкъулэр зыӀыгъынухэри и гъусэу, 
Ахьлэн деж къэкӀуащ. А пащтыхьыр хуабжьу пӀащэт. 

18-19 Тыгъэхэр Ахьлэн бгъэдихьэу къежьэжа нэужь, Ахьуд 
гупым я гъусэу Джылджэл деж щегъэувэкӀа скъархэм|Скъар 
a  3:13 Журт. «ЧыцӀыбжьей къалэ».
b  3:15 ЦӀыху Ӏэ сэмэгур, уегупсыс зэрыхъунумкӀэ, журтхэм цӀыху 
шэрыуэу, Ӏэщэм хуэӀэрыхуэу ялъытэу щытащ.
c  3:16Сантиметр плӀыщӀрэ тхум нэблагъэ хъунущ.

нэс къакӀуэри, адэкӀэ ахэр гъуэгу тригъэувэжащ. Езым къигъэ
зэжри Ахьлэн зыхуигъэзащ: «Ӏуэху щэху пхузиӀэт, зиусхьэн!» 

«Зэ догуэ!» – жиӀэщ пащтыхьми и унэӀутхэм лъэныкъуэ 
заригъэгъэзащ. 

20 Пащтыхьыр и закъуэу щӀэст унащхьэмa тещӀыхьа и пэш 
жьыщӀэхум. Ахьуд абы гъунэгъу зыхуищӀри, жриӀащ: «Тхьэм 
къыбгъэдэкӀ хъыбар къыпхуэсхьащ». 

Пащтыхьыр къыщызэфӀэувэм, 21 Ахьуд Ӏэ сэмэгумкӀэ и 
куэ ижьым кӀэрылъ джатэр кърипхъуэтри мобы и ныбапцӀэм 
хихуащ. 22 Джатэм и кӀыр дэкӀуэу щэныбэм хыхьэри и кӀуэ
цӀыр къригъэуащ. Джатэри къыхимычыжу, 23 Ахьуд пэӀущӀэм 
къытехьэжщ, пэшыбжэр хуищӀри ӀункӀыбзэкӀэ игъэбыдэжащ. 

24  Ахьуд щӀэкӀыжа нэужь, унэӀутхэр бжэ гъэбыдам 
кърихьэлӀэжащ. «И Ӏуэху пэш кӀуэцӀым щызэфӀигъэкӀыу 
арагъэнщ», – жаӀэурэ, 25 гузавэр къатекӀуэхукӀэ зралъэфыхьащ. 
Пащтыхьым бжэр къызэрыӀуимыхынур къащыгурыӀуэм, 
ӀункӀыбзэӀухыр къахьри Ӏуахащ. Абдежым унэӀутхэм къалъэ
гъуащ зиусхьэным и хьэдэ лъэгум илъыр. 

26 Абыхэм зралъэфыхьыху, Ахьуд зигъэбзэхыжащ. Скъар
хэр къызэринэкӀри и псэр СыӀирэ нихьэсащ. 27 Абы щынэсым, 
ЕфрэӀим бгылъэхэм гъуо щигъаджэри, исрэӀилхэр, езыр я 
Ӏэтащхьэу, лъагапӀэм къехащ. 

28 «Си ужь фыкъиувэ, – унафэ ищӀащ абы, – фи бий мэуабхэр 
ТХЬЭМ фи ӀэмыщӀэ кърилъхьащ». Псори абы и ужь иувэри, 
Мэуабей кӀуэхэр щызэпрыкӀ хъууэ Ӏурдыныпсым иӀэ псыте
пхъэхэр яубыдащ, техьэнӀауэ хуимыту. 

29 ЗауэлӀ лъэрызехьэу мэуабей минипщӀым нэс зэтраукӀащ, 
зыми Ӏэмал иратакъым яӀэщӀэкӀыну. 30 А махуэм исрэӀилхэр 

a  3:20 А зэманым унэхэм щхьэ занщӀэ тралъхьэрт, ари псэуалъэхэм 
щыщу къагъэсэбэпырт.

мэуабейхэм тепщэ яхуэхъуащ, илъэс ищӀкӀэ щӀыналъэм ма
мырыгъэ илъащ. 

Шэмхъар 
31 Ахьуд иужькӀэ гъуазэщӀэу къэунэхуащ Ӏэнат и къуэ 

Шэмхъар, фылистей щих выуэчкӀэ зэтезукӀар. Ари ящыщщ 
ИсрэӀилыр къезыгъэлахэм. 

ЕПЛӀАНЭ ӀЫХЬЭ 

Дэборэ 

4 1 Ахьуд дунейм ехыжа нэужь, исрэӀилхэм ТХЬЭМ деж 
нэмысын Ӏуэхухэр ялэжьу щӀадзэжащ. 2 Аращ ТХЬЭМ 

ахэр Хьэзур къалэм и тет хьэнэней пащтыхь Йабин и ӀэмыщӀэ 
щӀригъэхуар. Йабин и дзэзешэт Хьэрэшэтхьэимa щыпсэу 
Щэщэр. 3 ГъущӀ хьэкуэстыгу|Хьэкуэстыгу щибгъукӀэ зэ
щӀэӀулӀа дзэ зиӀэм, щысхь жыхуаӀэр имыщӀэу, илъэс тӀощӀкӀэ 
исрэӀилхэр игъэпщылӀащ. Аращ абыхэм гущӀэгъу къахуищӀы
ну елъэӀуу ТХЬЭМ зыщӀыхуагъэзар. 

4 А зэманым ИсрэӀилым гъуазэу яӀэр бегъымбар цӀыхубз, 
Лапидэт и щхьэгъусэ Дэборэт. 5 Ар ЕфрэӀим бгылъэхэм щыӀэ 
Арэмэхьрэ БэтӀэлрэ яку къыщыкӀ чыцӀыбжьейм|ЧыцӀыбжьей 
кӀэщӀэс хабзэти, исрэӀилхэр къыхуэкӀуэурэ хеящӀэ|ХеящӀэ 
яхуэхъурт. 

6 Зэгуэрым Дэборэ Нэхуталий и лӀакъуэм я щӀым хыхьэ 
Къуэдыщэ щыщ Бэракъ, Ауэнэуэм и къуэр, къриджэри жриӀащ: 
«ТХЬЭМ, ИсрэӀилым и Тхьэм, унафэ къыпхуищӀакъэ: „КӀуэи, 
Нэхуталийрэ Заблунрэ я лӀакъуэм цӀыху минипщӀ къыхэши, 
Таур Ӏуащхьэм дэш“, – жиӀэри. 7 Йабин и дзэзешэ Щэщэр, 

a  4:2 ЖуртыбзэкӀэ «Хамэ лъэпкъхэм я Хьэрэшэт» жиӀэу къокӀ.



14

Гъуазэхэр  4

зауэлӀхэри хьэкуэстыгухэри зэригъусэу, КӀушэныпсым и жапӀэм 
нришэлӀэнурэ уи ӀэмыщӀэ нрилъхьэнущ ТХЬЭМ». 

8 АрщхьэкӀэ Бэракъым Дэборэ пиубыдащ: «Уэри си гъусэу 
унакӀуэмэ, сыкӀуэнщ, унэмыкӀуэмэ, сыкӀуэнукъым». 

9 «Хъунщ, – жиӀащ Дэборэ, – сэ сынэкӀуэнщ уи гъусэу. Ауэ зэ
гъащӀэ а уи щытыкӀэм пщӀэ къызэрыпхуимыхьынур, сыт щхьэкӀэ 
жыпӀэмэ ТХЬЭМ Щэщэр зи ӀэмыщӀэ ирилъхьэнур цӀыхубзщ». 

Дэборэ Бэракъ и гъусэу Къуэдыщэ кӀуащ. 10 Абдеж Бэра
къым Заблунрэ Нэхуталийрэ къыкъуэувэну джакӀуэ яхуищӀащ. 
Абыхэм зауэлӀ минипщӀ къыхузэрагъэпэщри, Бэракъ зэуапӀэм 
Ӏухьащ, Дэбори и гъусэт. 

11 А зэманым ХьэбэркӀэ зэджэ зы къэней и шэтырыр Къуэ
дыщэ пэгъунэгъу Дзэнынэм къыщыкӀ жыгейм деж щигъэуват. 
Ар Мусэ и щыкъу щӀалэa Хьэбаб къытепщӀыкӀа къэнейхэм 
ящыщ зыт, ауэ и лъэпкъэгъухэм яхэтӀысхьатэкъым. 

12 Ауэнэуэм и къуэ Бэракъ Таур Ӏуащхьэм къызэрыдэкӀуеяр 
Щэщэр къыщыжраӀэм, 13 и гъущӀ хьэкуэстыгу щибгъури, 
Хьэрэшэтхьэим деж зауэлӀу щиӀэри КӀушэныпсым и Ӏуфэм 
щызэхуишэсащ. 

14 Арати, Дэборэ жриӀащ Бэракъым: «ЗыӀэти ежьэ! Но
бэ ТХЬЭМ Щэщэр уи ӀэмыщӀэ къыщрилъхьа махуэщ. Уэ 
ТХЬЭМ уишэркъэ, уяпэ иту?» 

И зауэлӀ минипщӀыр къришажьэри Бэракъ Таур Ӏуащхьэм 
къехащ. 15 ТХЬЭМ Щэщэри, и хьэкуэстыгухэри, и лъэсыдзэри, 
Бэракъ пэмыувыфын хуэдэу, Ӏэнкун ищӀащ, Щэщэр хьэкуэ
стыгум къелъэри лъэсу щӀэпхъуэжащ. 16 Бэракъ и зауэлӀхэм 
хьэкуэстыгухэри, биидзэри Хьэрэшэтхьэим нэс яхуащ. Щэ
щэр и дзэр зэрыщыту джатэщхьэрыкӀуэ ящӀащ, псэууэ зыри 
яӀэщӀэкӀакъым. 

a  4:11 ЖуртыбзэкӀэ ӀыхьлагъкӀэ и мыхьэнэ дыдэр ӀупщӀкъым.

17 Щэщэр щӀэпхъуащ къэнейхэм ящыщ Хьэбэр и щхьэгъусэ 
ЙаӀил и шэтырымкӀэ. Ар къыщӀыхихар Хьэзурым и пащтыхь 
Йабинрэ Хьэвэр и лӀакъуэмрэ яку зэхущытыкӀэфӀ дэлъти арат. 
18 ЙаӀил Щэщэр къыпежьэри иригъэблэгъащ: «КъыщӀыхьэ, 
зиусхьэн, къыщӀыхьэ си деж. Умышынэ». Щэщэр шэтырым 
щӀыхьащ, ЙаӀил ар игъэгъуэлъри алэрыбгъу трипӀэжащ. 

19 «Псы щхьэкӀэ солӀэ, – жриӀащ абы цӀыхубзым. – КхъыӀэ, 
псы тӀэкӀу къызэт». ЙаӀил бжэнышэ зэрыт фэндыр къитӀатэри, 
Щэщэр ирикъуху иригъэфащ, алэрыбгъури трипӀэжащ. 

20 «Шэтыр щӀыхьэпӀэм ув, – жиӀащ Щэщэр. – КъыӀухьэӀарэ, 
„зыгуэр щӀэс мыбы?“ жаӀэмэ, „хьэуэ“ жыӀэ». 

21 АрщхьэкӀэ ЙаӀил шэтырыр зырапх фӀэрыукӀэмрэ уадэ
рэ къищтэри, езэшауэ Ӏуриха Щэщэр щэхуурэ бгъэдыхьащ. 
Бжэгъу папцӀэр нэзэрыхъэм апхуэдизкӀэ хихуати, лӀыр щӀым 
хиӀулӀат, икӀи абы илӀыкӀащ. 

22 Щэщэр и лъэужьыр къэзыху Бэракъ къыщилъагъум, 
ЙаӀил абы къыпежьэри иригъэблэгъащ: «НакӀуэ, сэ уэзгъэ
лъагъунщ къэплъыхъуэ цӀыхур». Бэракъ ЙаӀил и шэтырым 
щыщӀыхьам, къилъэгъуащ фӀэрыукӀэкӀэ щӀым хэӀулӀауэ щылъ 
Щэщэр и хьэдэр. 

23 А махуэм Тхьэм исрэӀилхэр хьэнэней пащтыхь Йабин 
тригъэкӀуащ. 24 ИсрэӀилхэм я тепщэныгъэр нэхъ лъэщ хъууэрэ 
кӀуащ, Йабин щӀым трагъэкъэбзыкӀыху. 

ЕТХУАНЭ ӀЫХЬЭ 

Дэборэрэ Бэракърэ я щытхъу уэрэд 

5 1 А махуэм Дэборэрэ Ауэнэуэм и къуэ Бэракърэ мыпхуэ
дэ уэрэд зэдыжаӀащ: 

2 Пашэхэм къызэщӀаӀэтащ ИсрэӀилыр, 

лъэпкъыр арэзыуэ якъуэуващ – 
вгъэлъапӀэ ТХЬЭР! 

3 ФыкъэдаӀуэ пащтыхьхэр! 
ФыкъыщӀэдэӀу Ӏэтащхьэхэр! 
ТХЬЭМ сыхуэусэнущ, 
хуэзгъэӀунущ пшыналъэ ИсрэӀилым и Тхьэм. 

4 СэӀирa укъыщыдэкӀам, ди ТХЬЭ, 
Едумей укъыщикӀым, 
щӀыр зджызджырт, уафэм кърикӀыхт – 
пшэхэм псыр къапыжырт. 
5 Бгыхэр щыкӀэзызырт ТХЬЭМ и пащхьэм, 
СэнаӀ Ӏуащхьэр|СэнаӀ Ӏуащхьэ щыкӀэзызырт ТХЬЭМ 

и пащхьэм, ИсрэӀилым и Тхьэм. 

6 Ӏэнат и къуэ Шэмхъар и лъэхъэнэм, 
ЙаӀил и зэманым гъуэгухэр нэщӀ хъуат, 
гъуэгу занщӀэкӀэ зекӀуэу щытахэми 
иджы дадзыхыу къаублат. 
7 НэщӀ хъуат ИсрэӀилым и къуажэхэр, 
нэщӀащ, сэ, Дэборэ, зыкъэсӀэтыху, 
ИсрэӀилым и анэу зыкъэсӀэтыху. 
8 ТхьэнэпцӀхэр яӀэ хъуащ – 
аращи къыӀутщ зауэр бжэӀупэм, 
бжыи мэӀухуи|МэӀуху 
ямыӀэ ИсрэӀилым и цӀыху мин плӀыщӀым. 

9 ПсэкӀэ сащӀыгъущ ИсрэӀилым и пашэхэм, 
зи фӀэфӀыныгъэкӀэ лъэпкъым къыщыжхэм. 
ВгъэлъапӀэ ТХЬЭР! 

a  5:4 Едумей хэкум и цӀэ етӀуанэ. Едумейр ИсрэӀилым и ипщэ-
къуэкӀыпӀэ лъэныкъуэмкӀэ щыӀэт.

10 Фэ, шыд лъэпкъыфӀкӀэ къэзыкӀухьхэр, 
алэрыбгъур зи тӀысыпӀэхэр, 
гъуэгурыкӀуэхэр, 
фыусэ! 
11 ПсыкъуиймкӀэ къоӀукӀ Ӏэхъуэхэмa я макъыр: 
ягу къагъэкӀыж ТХЬЭМ и ӀуэхущӀафэ телъыджэхэр, 
ИсрэӀилым и къуажэхэм зэрахьа лӀыгъэхэр. 
ТХЬЭМ и цӀыхухэр щызэхуосыж къалэ дыхьэпӀэм. 

12 «Зыкъэужь, зыкъэӀэт, Дэборэ! 
Зыкъэужь, зыкъэӀэт, уэрэд къиш! 
Зыгъэхьэзыр, Бэракъ! 
Ӏушыж уи гъэрхэр, Ауэнэуэм и къуэ!» 
13 Залымыгъэм къелахэр къэкӀуащ пашэхэм деж, 
ТХЬЭМ и цӀыхухэр къысхуокӀуэ бийм пэщӀэтыну. 
14 ЕфрэӀим къикӀащ зи лъабжьэр Амэлычым я лъахэм 

щызыгъэбыдахэр. 
Ахэр Бенамин и ужь итт, абы и зауэлӀхэм яхэту. 
Мэхьирb къикӀащ пашэхэр, 
Заблун деж къикӀащ дзэзешэ дамыгъэр зыӀэщӀэлъхэр. 
15 Дэборэ и гъусэт Ищэхъар и пашэхэр – 
пэжщ, Бэракъ дэщӀыгъуащ Ищэхъар и лӀакъуэр, 
и гъусэуи псыхъуэмкӀэ зрачащ. 

Рувим и лӀакъуэр-тӀэ хуабжьу гуитӀщхьитӀт. 
16 Щхьэ зыщиплъэфыхьат уэ чэтхэм|Чэт я кум, 
хъушэр фийуэрэ зэрызэхуашэсым уедаӀуэрэт? 
Рувим и лӀакъуэр-тӀэ хуабжьу гуитӀщхьитӀт. 
17 ДжылыӀэд зыкъыщинай Ӏурдын адрыщӀым. 
Сытым щхьа кхъухьым яхуиува Дан? 
Ащир зыкъыщинащ псы Ӏуфэми, 
щопсэу и псыдыхьэхэм|Псыдыхьэ. 

a  5:11 ЖуртыбзэкӀэ белджылыкъым зи макъ къэӀур хэт сымэми.
b  5:14 Минащ и лӀакъуэр щыпсэум и къухьэпӀэ лъэныкъуэр.

18 Заблун и цӀыхухэр псэзэпылъхьэпӀэм|Псэзэпылъхьэ
пӀэ итащ, 

Нэхуталий щигъусащ абы зэуапӀэ губгъуэхэм. 

19 Къэсри пащтыхьхэр, зауэм хыхьащ; 
хьэнэнеипщхэр къыщыдэзэуащ 
ТэӀэнэч къалэм, Мэджыдэ и гъунэгъу псыхэм деж, 
ауэ дыжьын къуентхъ|Къуентхъ къаӀэрыхьакъым. 
20 Уафэм ис вагъуэхэри къэзауэрт, 
я гъуэгу здытетым къезауэрт Щэщэр. 
21 КӀуэшэныпсым, ижь-ижьыж псыуэ КӀушэным, 
бийр псыхьэлъахуэ|Псыхьэлъахуэ щыхъуащ. 
УкъэмыскӀэ, сигу! Хъу хъыжьэ! 

22 Шы хьэмкӀэу жэхэм я лъэ макъыр инт, 
щӀэпхъуэжа хакӀуэхэм я лъэ макъыр. 
23 «Нэлат ефх Мэруэз, – жиӀащ ТХЬЭМ и МелыӀычым, – 
ефх пу нэлат абы щыпсэухэм, 
зыщӀагъэкъуакъым абыхэм ТХЬЭМ, 
къыкъуэувакъым бийм езэуэну». 

24 ЦӀыхубзу щыӀэм ЙаӀил къраухьэкӀ, 
къэнейхэм ящыщ Хьэбэр и щхьэгъусэр, 
шэтырым щӀэс цӀыхубзхэм щыщу Тхьэм и нэфӀ 

зыщыхуащ. 
25 Щэщэр псы щхьа лъэӀуати – ЙаӀил шэ къритащ, 
лӀыхъужь хуэфэщэн фалъэкӀэ шху къыхуихьащ. 
26 Зы ӀэмкӀэ Ӏэбащ фӀэрыукӀэмкӀэ, 
адреиӀэмкӀэ Ӏэбащ уадэмкӀэ. 
Щэщэр иукӀащ, бжэгъу кӀэщӀыр и нэзэрыхъэм хиукӀэри. 
27 ЗыщиӀуантӀэщ ЙаӀил и лъапэми, 
и псэр хэкӀауэ щылъщ. 
Абы и лъапэм зыщиӀуантӀэ-шантӀэри, 
а зыщиӀуэнтӀам деж и псэри щыхэкӀащ. 

28 Щэщэр и анэр щхьэгъубжэм къыдоплъ, 
щхьэгъубжэ хъарым къыӀусу мабжэ: 
«Щхьэ апхуэдизрэ къэт и хьэкуэстыгур? 
Щхьэ къэмыӀурэ хьэкуэстыгу макъыр?» 
29 И гуащэгъусэхэм игу фӀы къыхуащӀ, 
езыми аращ зытригъэчыныхьыр: 
30 «Къуентхъ къащтауэ ягуэшыжу арагъэнщ: 
зауэлӀ къэс зы цӀыхубз е тӀу, 
Щэщэр щхьэкӀэ щыгъыныгъуэ къуэлэнхэр, 
къуэлэну, хэдыкӀауэ щыгъыныгъуэхэр, 
щыгъыныгъуэ дахэу хэдыкӀахэр яубыда цӀыхубзхэм я 

плӀэм ирапхъуэу». 

31 Мис апхуэдэу зэпытыр къахурекӀуэ уэ уи бийхэм, 
ТХЬЭ! 

Ауэ фӀыуэ укъэзылъагъухэр хуэдэнущ дыгъэм 
и къарур из хъуауэ зыщиӀэтым. 

Абы иужькӀэ щӀым мамырыгъэ илъащ илъэс плӀыщӀкӀэ. 

ЕХАНЭ ӀЫХЬЭ 

Миданхэм къаӀэщӀихыну исрэӀилхэр Тхьэм 
зэрелъэӀуар 

6 1 ИсрэӀилхэм аргуэру ТХЬЭМ деж нэмысын Ӏуэхухэр 
ялэжьу щыхуежьэжым, илъэсибл енкӀэ ахэр миданхэм 

я ӀэмыщӀэ иригъэлъащ. 2 Зи ӀэмыщӀэ ихуахэм исрэӀилхэр 
бжьым щӀагъэувати, бгы зэхуакухэмрэ бгъуэнщӀагъхэмрэ зы
гъэпщкӀупӀэ щащӀу хуежьащ. 3 ИсрэӀилхэм вэн-сэн зэраухыу, 
миданхэр, амэлычхэр, къуэкӀыпӀэ лъэпкъ гуэрхэр я хэкум 
къытеуэрт. 4 Я щӀым дзэуэ щигъуэлъыкӀырти, гъавэр Джазэ 
нэсыху къанэ щымыӀэу ирагъэкъэбзыкӀырт, ИсрэӀилым зэры
псэун зыри къыхуагъанэртэкъым – мэли, выи, шыди. 5 Ахэр, 

мацӀэ къэпщӀа фӀэкӀа умыщӀэну, я Ӏэщ, я шэтырхэр я гъусэжу 
къакӀуэрт. ЦӀыхумрэ махъшэмрэ бжыгъэншэт; хэкум къы
щӀизэрыхьри псы ирагъэжыхьыжын мурадкӀэт. 6 ИсрэӀилхэр 
апхуэдизкӀэ тхьэмыщкӀапӀэ ирагъэуват миданхэми, ТХЬЭМ 
гущӀэгъу къахуищӀыну елъэӀуащ. 

7-8 ЩелъэӀум, бегъымбар къахуигъэкӀуащ: «ТХЬЭМ, 
ИсрэӀилым и Тхьэм, къывжиӀэр мыращ: „Сэращ пщылӀыпӀэ 
фыздита Мысырым фыкъизышыжар, 9 Сэращ Мысырым 
и залымыгъэми, фыдэзыкъузэ дэтхэнэми фыкъезыгъэлар. 
Лей къывэзыххэр вбгъэдэсхури, абыхэм я щӀыр фэ фэстащ. 
10 ВжесӀатэкъэ: ‘Фи Тхьэр – ар сэращ, ТХЬЭРЩ! ЗищӀ фытес 
амэрейхэм я тхьэхэр фымылъытэ’. Ауэ фыкъызэдэӀуакъым“». 

Хьидуан 
11 ТХЬЭМ и МелыӀычырa Ӏуфыр къыщыкӀ жыгейм и лъа

бжьэм щетӀысэхащ. Абдежыр Абэзэр и лъэпкъым щыщ ЙоӀэш 
и щӀы Ӏыхьэт. А сыхьэтым ЙоӀэш и къуэ Хьидуан санэщӀэ
хум и кӀуэцӀым гуэдз щиӀуэрт, миданхэм гу лъаримыгъатэу. 
12 ТХЬЭМ и МелыӀычым зыкъигъэнаӀуэри жиӀащ: «ТХЬЭР 
пщӀыгъущ, зауэлӀ лъэщ». 

13  «НтӀэ, зиусхьэн, – идакъым Хьидуан, – ТХЬЭР 
тщӀыгъумэ, сыт мыпхуэдиз гузэвэгъуэ дыщӀыхэтыр? Дэнэ 
щыӀэ ди адэжьхэм зи гугъу ящӀыжа абы и Ӏэужь телъыджэхэр? 
ЖаӀэрти мыпхуэдэу: „Мысырым дыкъришакъэ дэ ТХЬЭМ?“ 
Хьэуэ, дэ ТХЬЭМ ӀэщӀыб дищӀри миданхэм я ӀэмыщӀэ 
дрилъхьэжащ». 

14 Абы щыгъуэм ТХЬЭМ Хьидуан къыжреӀэ: «Ебгъэры
кӀуи уи къарукӀэ ИсрэӀилыр миданхэм къыӀэщӀэх. УзогъакӀуэ». 

a  6:11 Мы мелыӀыч хьэлэмэтым Тхьэм и унафэр цӀыхум я деж къегъэс, 
Абы и цӀэкӀэ мэпсалъэри, ТХЬЭ дыдэрауэ къыщалъытэ щыӀэщ.

15 «А, зиусхьэн, – игъэщӀэгъуащ Хьидуан, – сэ къысхуе
гъэлыну ИсрэӀилыр? Си лъэпкъым нэхъ къарууншэ хэткъым 
Минащ и лӀакъуэм, ди унагъуэми сэращ нэхъ мыхьэнэншэр». 

16 «Сэ суригъусэнущ, – тригъэгушхуащ ТХЬЭМ. – ИкӀи 
миданхэр уэ хэбгъэщӀэнущ, зы цӀыхуу фӀэкӀа къыпщымыхъуу». 

17  «НэфӀкӀэ укъызэрызэплъыр пэжмэ, – лъэӀуащ 
Хьидуан, – къызэпсалъэр шэч хэмылъу ТХЬЭР зэрыарам и 
нэщэнэ сыгъэлъагъу. 18 КхъыӀэ, мыбдежым зыщыӀэжьэ, тыгъэ 
къыпхуэсхьыху». 

Абы къигъэгугъащ: «Сэ сыножьэнущ, къэбгъэзэжыху». 
19 Хьидуан кӀуэжри чыцӀ фӀигъэжащ, и лыр игъэващ, 

зы къэп цӀыкӀу из хьэжыгъэм къыхэкӀ щӀакхъуэ мыкӀу­
мыпщ|МыкӀумыпщ игъэхьэзыращ. Лыр матэм ирилъхьэщ, 
лэпсыр кхъуэщыным ирикӀэри, къыпэплъэм деж къихьащ, жы
гей лъабжьэм хущӀилъхьащ. 

20 Абы щыгъуэм Тхьэм и МелыӀычым къыжриӀащ: «Лымрэ 
щӀакхъуэмрэ къащтэ, мы мывэшхуэм телъхьи, лэпсыр текӀэж». 
Хьидуан апхуэдэуи ищӀащ. 21 ИӀыгъ башым и зы кӀапэмкӀэ 
ТХЬЭМ и МелыӀычыр лъэӀэсащ лымрэ щӀакхъуэмрэ. Мывэ
шхуэм мафӀэ бзий къыхэлыдыкӀри, лыри щӀакхъуэри ибзеящ. 
ТХЬЭМ и МелыӀычри бзэхыжащ. 

22 Хьидуан ар ТХЬЭМ и МелыӀычу зэрыщытыр къы
гурыӀуэри къэшынащ: «Уей! ТХЬЭУЭ Тепщэныгъэ ЗиӀэ! Сэ 
ТХЬЭМ и МелыӀычым сыӀуплъащ!» 

23 Ауэ ТХЬЭМ абы и гур фӀы къыхуищӀащ: «Зыгъэмамыр. 
УщӀэшынэн щыӀэкъым, уэ абы уикӀуэдыкӀынукъым». 24 Хьи
дуан абдежым ТХЬЭМ къурмэнщӀыпӀэ щыхуищӀри, цӀэи 
фӀищыжащ: «ТХЬЭР мамырыгъэщa». Нобэр къыздэсым ар 
щыӀэщ Абэзэр и лъэпкъым я щӀым хыхьэ Ӏуфыр деж. 

a  6:24 Журт. "ЙХВХ Шалом".

25 А жэщ дыдэм ТХЬЭМ абы къалэн къыщещӀ: «Уи адэм 
и хъушэм къыхэх илъэсибл зытекӀа танэ телъхуэр|Телъхуэa. 
БэӀэл хуагъэува къурмэн щӀыпӀэ уи адэм ӀэщӀэлъыр зэхэкъутэ, 
Ашэрэт и пкъо абы бгъурытыр иупщӀыкӀ. 26 ТХЬЭМ, уи Тхьэм, 
лъагапӀэм къурмэн щӀыпӀэ щыхуэухуэ хабзэм тету, итӀанэ Ашэ
рэт и пкъом къыхэкӀа пхъэмкӀэ танэр тыхь гъэсын щӀы». 

27 И унэӀутхэм щыщу цӀыхуипщӀ гъусэ ищӀри, Хьидуан 
ТХЬЭМ къалэн къыщищӀар игъэзэщӀащ. Ауэ и Ӏыхьлыхэмрэ 
къалэдэсхэмрэ ящышынэрти, махуэу темыгушхуэу, жэщу 
зэфӀигъэкӀащ. 

28 Пщэдджыжьым къалэдэсхэр къыщыхъеям, БэӀэл и 
къурмэн щӀыпӀэр зэхэкъутат, абы дэкӀуэу Ашэрэт и пкъори 
ираупщӀыкӀат, танэри къурмэн щӀыпӀэщӀэм щагъэсат! 29 «Хэт 
мыр зыщӀар?» – зэупщӀыжырт ахэр. Къалъыхъуэурэ, зыгуэрхэм 
къыжраӀащ: «Ар зыщӀар ЙоӀэш и къуэ Хьидуанщ». 

30 «Уи къуэр къыщӀэш», – къыпагъэуват ЙоӀэш къалэдэсхэм. 
«Ар псэу хъунукъым, абы БэӀэл и къурмэн щӀыпӀэр зэтрикъу
тэри Ашэрэт и пкъори ириупщӀыкӀащ!» 

31 «Фэра БэӀэл къыщхьэщыжыр? – захуигъэзащ ЙоӀэш къэ
зыухъуреихьа гуп къэплъам. – Фэра ар къезыгъэлыну хуейр? 
Абы къыщхьэщыж дэтхэнэри нэху мыщу ажалым ӀущӀэнущ. 
БэӀэл тхьэр пэжмэ, къурмэн щыхуащӀ щӀыпӀэр зэтезыкъутэхэм 
иребэныжыф». 

32 А махуэм щыщӀэдзауэ Хьидуан ЕрубэӀэлкӀэb еджэ 
хъуащ, «БэӀэл иребэныж абы, икъутар езым къурмэн щыхуащӀ 
щӀыпӀэщи», жаӀэурэ. 

a  6:25 илъэсибл зытекӀа танэ телъхуэр Е: "гуурэ илъэсибл зи ныбжь 
гуу етӀуанэрэ".
b  6:32 ЖуртыбзэкӀэ «БэӀэл иребанэ» жиӀэу къокӀ.

Хьидуан Тхьэр зэригъусэнум и щыхьэт 
къригъэлъагъуну зэрелъэӀуар 

33 Миданхэр, амэлычхэр, адрей къуэкӀыпӀэ лъэпкъхэр 
зэрыубыдщ, Ӏурдын псым зэпрыкӀри, ИзрэӀэл тафэм дзэ пщыӀэу 
щитӀысыкӀащ. 34 Хьидуан ТХЬЭМ и Псэр къыхуехати, гъуом 
епщэри, абэзэрхэр къызэхуэсащ, и ужьым къиувэну хьэзырхэу. 
35 Абы хъыбарегъащӀэхэр Минащ и лӀакъуэр щыпсэу щӀына
лъэм и гъунапкъэ псомкӀи зэбгригъэкӀащ, Ӏэщэ къащтэным 
къыхуриджэу. Апхуэдэу джакӀуэ яхуигъэкӀуащ Ащир, Заблун, 
Нэхуталий сымэ я лӀакъуэхэми, ахэри къыдэзэуэну къеувэлӀащ. 

36 Хьидуан Тхьэм зыхуигъэзащ: «Уэ ИсрэӀилыр, зэрыжыпӀам 
тету, си ӀэкӀэ къебгъэлынумэ, 37 мис, сэ хьэмым мэлыц къэщар 
тызогуашэ. Уэсэпсыр цым техэрэ, щӀыр гъущэу къанэмэ, хьэкъ 
сщыхъунущ ИсрэӀилыр си ӀэкӀэ къызэребгъэлынур». 38 Апхуэ
дэуи хъуащ. КъыкӀэлъыкӀуэ махуэм Хьидуан жьыуэ къэтэджащ. 
Абы цыр икъузурэ, зы фалъэ из хъун псы къыщӀихуащ. 

39 Аргуэру Хьидуан Тхьэм йолъэӀу: «Укъысхуэмыгубжь. Зы 
Ӏуэхугъуэ закъуэкӀэ сынолъэӀужыну хуит сыкъэщӀ. Иджыри зы 
гъэунэхуныгъэ сыгъэщӀ. МызэкӀэ цыр гъущэу кърени, абы и 
хъуреягъ щӀым уэсэпс тырырехэ». 40 А жэщым ТХЬЭМ ищӀащ 
апхуэдэу. Гъущэу къэнар цым и закъуэщ; ихъуреягъкӀэ щӀыр 
зэрыщыту уэсэпст. 

ЕБЛАНЭ ӀЫХЬЭ 

Тхьэм миданхэр Хьидуан и ӀэмыщӀэ 
къызэрырилъхьар 

7 1 ЕрубэӀэлкӀэ иджы зэджэ Хьидуани и зауэлӀу хъуа
ри жьыуэ къэтэджри Хьэродa псынэм деж дзэ пщыӀэу 

a  7:1 ЖуртыбзэкӀэ «гузавэ» жиӀэу къокӀ.

щитӀысыкӀащ. Миданхэм я увыгъэр абыхэм я ищхъэрэт, Мэ
урэ джабэм и лъабжьэм хуэзэу. 

2 ТХЬЭМ Хьидуан къыжриӀащ: «Уи зауэлӀхэр куэдыӀуэ 
мэхъу. Езыхэм я къарукӀэ текӀуауэ къащыхъужу си деж зы
щамыгъэпэгэн щхьэкӀэ, Сэ апхуэдизым я ӀэмыщӀэ миданхэр 
изгъэхуэнукъым. 3 ЯжеӀэ уи зауэлӀхэм: „Шынэхэр, зигу къи
кӀэзызыкӀхэр фи унэ фыкӀуэж, къэвбгынэ ДжылыӀэдей бгырa“». 
ЦӀыху мин тӀощӀрэ тӀурэ яхэкӀащ, минипщӀ къанэри. 

4 Аргуэру ТХЬЭМ Хьидуан къыжриӀащ: «ЗауэлӀхэр 
иджыри куэдыӀуэщ. Псори псым ешалӀи, Сэ абдежым ахэр 
щыпхуэзгъэунэхунщ. „Мыр уи гъусэу нэкӀуэнущ“ жыхуэсӀэр 
къэнэнщ, „Мыр уи гъусэу нэкӀуэнукъым“ жысӀэмэ, ар нэмы
кӀуэну аращ». 

5 Хьидуан къыхуэна зауэлӀхэр псым иришэлӀащ. Абдежым 
ТХЬЭМ къыщыжриӀащ: «Псым, хьэм хуэдэу, елъыпхэмрэ, 
лъэгуажьэкӀэ тӀысурэ ефэхэмрэ зэхэгъэкӀ». 

6 ЗауэлӀ щищыр елъыпырт, адрейхэр лъэгуажьэкӀэ тӀысауэ 
псыр ӀэкӀэ я жьэм хуахьыртb. 

7 ТХЬЭМ Хьидуан къыжриӀащ: «А елъып зауэлӀ щищым
кӀэ Сэ фыкъезгъэлынущ, миданхэри фи ӀэмыщӀэ ислъхьэнущ. 
Адрейхэм псоми ирагъэзэж». 8 Арати, Хьидуан лей хъуа исрэ
Ӏилхэр иутӀыпщыжри, я шэтырхэм ягъэзэжащ, къигъэна щищым 
иутӀыпщыжахэм я шхынымрэ гъуохэмрэ къахуэнащ. 

Миданхэм я увыгъэр нэхъ и лъабжьэмкӀэ щыӀэт, уэхым 
хуэзэу. 9 А жэщ дыдэм ТХЬЭМ Хьидуан къыжриӀащ: «ЗыӀэти 

a  7:3 "ДжылыӀэдей" щыжаӀэ хабзэр, Ӏурдын псым и къуэкӀыпӀэ лъэны
къуэмкӀэ щыӀэ бгы е щӀыналъэ щытепсэлъыхьыращ. Мыбы зи гугъу 
ищӀ Ӏуэхугъуэхэр къыщыхъур Ӏурдын псым и къухьэпӀэ лъэныкъуэрщ, 
ИзрэӀэл тафэм пэгъунэгъуу.
b  7:6 Е: «ЗауэлӀ щищыр елъыпырт, псыр ӀэгукӀэ я жьэм хуахьурэ, 
адрейхэр, ефэн папщӀэ, лъэгуажьэкӀэ тӀысат».

ятеуэ миданхэм, Сэ ахэр уи ӀэмыщӀэ ислъхьэнущ. 10 Уатеуэн 
ушынэмэ, уи ӀуэхутхьэбзащӀэ Пурэ зыщӀыгъу, абыхэм гъунэгъу 
захуэщӀи, 11 жаӀэм якӀэщӀэдэӀухь. УазэребгъэрыкӀуэн лӀыгъэ абы 
къыуитынщ». 

Хьидуанрэ Пурэрэ бийм я увыгъэм нэс къехащ. 12 Миданхэм, 
амэлычхэм, адрей къуэкӀыпӀэ лъэпкъхэм, мацӀэм хуэдэу, уэхыр 
яуфэбгъуат. Абыхэм махъшэу я гъусэм и куэдагъыр хы Ӏуфэм 
Ӏулъ пшахъуэм хуэдэт. 

13 Хьидуан къыщысам, зыгуэрым илъэгъуа пщӀыхьэпӀэр и 
ныбжьэгъум хуиӀуэтэжырт: «Сэ сепщӀыхьащ, – жиӀэрт абы, – 
хьэм къыхэщӀыкӀа щӀакхъуэ хъурейр миданхэм ди дзэ пщыӀэмкӀэ 
къажэу. ЩӀакхъуэр къажэурэ шэтыр гуэрым жьэхихьэри, ар 
игъэукӀуриящ». 

14 «Ар ИсрэӀилым щыщ ЙоӀэш и къуэ Хьидуан и джатэращ. 
Тхьэм миданхэри ди дзэ пщыӀэри зэрыщыту абы и ӀэмыщӀэ 
дрилъхьащ», – пщӀыхьэпӀэр игъэнэӀуащ зраӀуэтылӀам. 

15 Хьидуан а псор зэхиха нэужь, ТХЬЭМ щхьэщэ хуищӀащ. 
Дзэ пщыӀэм къигъэзэжри, жиӀащ: «ФызэщӀэтаджэ! ТХЬЭМ 
миданхэр ди ӀэмыщӀэ кърилъхьащ». 

16 ЗауэлӀ щищыр гупищу игуэшри, дэтхэнэми гъуорэ пхъэ
дзакӀэ мафӀэ зэрыгъэпщкӀухьа кхъуэщынымрэ яӀэщӀилъхьащ. 
17 «Си дежкӀэ фыкъаплъэурэ, – яжриӀэрт абыхэм, – сэ зэрыс
щӀым хуэдэу фщӀы. Бийр щитӀысыкӀам пэгъунэгъу дыхъумэ, 
сэ сщӀэ дыдэр фэри фщӀэ. 18 Си гъусэхэмрэ сэрэ гъуом де
пщэу щӀэддзэмэ, фэри я хъуреягъкӀэ фыкъыщепщэурэ фыкӀий: 
„ТХЬЭМРЭ Хьидуанрэ я цӀэкӀэ дозауэ!“». 

19 Хьидуан зауэлӀищэ и гъусэу бийр щитӀысыкӀа щӀыпӀэм 
къыщысам, къэрэгъулхэр зэблэкӀа къудейт. Ахэр гъуом епщащ, 
яӀэщӀэлъа кхъуэщынри якъутащ. 20 Зэуэ адрей гупхэми зауэлӀу 
хэтыр я гъуом епщэри кхъуэщынхэри ягъэщэщащ. Ӏэ ижьымкӀэ 

гъуом епщэу, сэмэгумкӀэ пхъэдзакӀэ мафӀэр яӀыгъыу, кӀийхэрт: 
«ТХЬЭмрэ Хьидуанрэ я цӀэкӀэ дозауэ!» 

21  Бий пщыӀэхэр къаувыхьауэ дэтхэнэри и пӀэм имы
кӀыу щытт, ауэ миданхэр щӀэпхъуэжыну хуейуэ зэхэзежэрт, 
къыздажыхьым, зэрыгъэкӀийрт. 22 Гъуо щищым я макъыр зэ
хыхьэжа нэужь, ТХЬЭМ апхуэдэу иухри, миданхэм я джатэр 
зым адрейм хуагъэзэжащ. Я дзэр Дзырэрэ кӀуэ гъуэгум тету 
Бэтшитэ, адэкӀэ Тэбат пэмыжыжьэ Абэл-Мыхуэлэ и Ӏуфэм 
нэсыху жащ. 

23 Хьидуан и къыхуеджэныгъэкӀэ, Нэхуталий, Ащир, Ми
нащ сымэ я лӀакъуэхэр къызэхуэсри миданхэм якӀэлъыпхъэращ. 
24 ЕфрэӀим бгылъэхэм исхэми хъыбарегъащӀэхэр яхуигъэкӀуащ 
Хьидуан: «Бгыхэм фыкъехи миданхэм факъыпежьэ, абы
хэм япэ зивгъахуи Бэтбэрэхь нэсыху щыӀэ псыхэми Ӏурдыни 
яӀэ икӀыпӀэхэр фубыд». ЕфрэӀимхэр къызэхуэсри псы икӀы
пӀэу хъуар яубыдащ. 25 Абыхэм Ӏэрыубыд ящӀри миданхэм 
я ӀэтащхьитӀыр – Ӏэрыуэрэ ЗэӀэбрэ – яукӀащ. Ӏэрыуэ щаукӀа 
къырым «Ӏэрыуэ и къыр» фӀащыжат, ЗэӀэб щаукӀам «ЗэӀэб и 
санэщӀэху» фӀащыжат. Миданхэр адэкӀи яхурт. Ӏэрыуэрэ Зы
уэрэ я щхьэр Ӏурдын псы Ӏуфэм къыщыувыӀа Хьидуан хуахьащ. 

ЕЯНЭ ӀЫХЬЭ 

Хьидуан къыхуэхъущӀэхэмрэ къыпэувхэмрэ 
ярищӀар 

8 1 ЕфрэӀимхэр Хьидуан техъущӀыхьу хуежьащ: «Ар дауэ 
къыдэпщӀа? Миданхэм уезэуэну ущыкӀуэм укъыщӀыдэ

мыджар сыт?» 
2 «Фэ фэлъытауэ сэ сыти схуэщӀа? ЕфрэӀимхэм къыткӀэлъа

щыпа жызумыр нэхъыфӀкъэ ди Абэзэр лъэпкъым кърахьэлӀа 

жызумым и куэдагъым нэхърэ? 3 Тхьэм миданхэм я Ӏэтащхьэ 
Ӏэрыуи ЗэӀэби фи ӀэмыщӀэ ирилъхьай. Фэ фхуэдэ сищӀыну, 
сэ сыт слъэкӀынут?» – жэуап яритыжащ Хьидуан. Апхуэдэу 
щажриӀэм, я губжьыр тӀысыжащ. 

4 Хьидуани и гъусэ зауэлӀ щищри езэшат, ауэ зэрыпхъэрт. 
Ахэр Ӏурдыныпсым нэсри зэпрыкӀащ. 5 Хьидуан Сэкъуэт къа
лэм дэсхэм елъэӀуащ: «Си зауэлӀхэм я лъэр щӀэхуным нэсащ, 
яшхын къефт, дэ иджыри мидан пащтыхьхэу Зэбэхьрэ Зэл
мунрэ я лъэужьыр дымыхуу хъунукъым». 

6 АрщхьэкӀэ къалэм дэс пашэхэм жаӀащ: «Уэ Зэбэхьрэ Зэл
мунрэ Ӏэрыубыд щумыщӀакӀэ, дэ уи зауэлӀхэр сытым щхьа пхуэ
дгъэшхэн хуей?» 

7 Хьидуан къэгубжьащ: «А жыфӀам щхьэкӀэ, ТХЬЭМ Зэ
бэхьрэ Зэлмунрэ си ӀэмыщӀэ кърилъхьэу къэзгъэзэжа нэужь, 
пыжьейрэ хьэцыбанейкӀэ фи фэр исхынщ». 

8 Абы икӀри ПэнрэӀил дэсхэм а лъэӀу дыдэмкӀэ захуигъэзати, 
Сэкъуэт къалэ дэсхэм я жэуапым хуэдэщ къратар. 9 «Сэ сыте
кӀуауэ къэзгъэзэжмэ, мы чэщанэр зэтескъутэнщ», – яжриӀащ 
абыхэми. 

10 А зэманым Зэбэхьрэ Зэлмунрэ Къэркъэр щыӀэт, зауэлӀ 
мин пщыкӀутху хуэдиз я гъусэу, арат къуэкӀыпӀэ лъэпкъхэм 
я дзэм щыщу къэнэжар. ЗауэлӀ минищэрэ тӀощӀрэ хэкӀуэдат. 
11 Хьидуан, и гупыр дэщӀыгъуу Нэбэхь, Егъбэхь къалэ
хэм я нэхъ къуэкӀыпӀэ лъэныкъуэмкӀэ пхырыкӀ чэруан гъуэ
гумкӀэ дэкӀуейри, абдежым зэкъуэхуауэ щызэхэс биидзэм 
теуащ. 12 Дзэр шынэм зэщӀищтауэ зэхэзежэ хъуащ. Мидан 
пащтыхьитӀыр, Зэбэхьрэ Зэлмунрэ, щӀэпхъуэжат, ауэ якӀэ
лъеӀэри тӀури Ӏэрыубыд ящӀащ. 

13 Хьидуан Хьэрэс лъагапӀэм щекӀуэкӀа зауэм къикӀыжа 
нэужь, 14 Сэкъуэт щыщ щӀалэщӀэ къиубыдри, еупщӀурэ, Сэкъуэт 
и пашэхэм, и тхьэмадэхэм я цӀэр жригъэӀащ – псори блыщӀрэ 

блы хъурт. 15 ИтӀанэ къакӀуэри Сэкъуэт дэсхэм къажриӀащ: 
«Мис сэ щӀэнэкӀалъэ сыщӀэфщӀа Зэбэхьрэ Зэлмунрэ. „Уэ Зэ
бэхьрэ Зэлмунрэ Ӏэрыубыд щумыщӀакӀэ, дэ уи зауэлӀхэр сытым 
щхьа пхуэдгъэшхэн хуей?“ жыфӀэрт». 

16 Хьидуан а къалэм и тхьэмадэхэр иубыдри пыжьейрэ хьэ
цыбанейкӀэ я фэр ирихащ. 17 Абы нэмыщӀ ПэнрэӀил дэт чэщанэр 
зэтрикъутэри къалэм дэс цӀыхухъухэри зэтриукӀащ. 

18 А псом иужькӀэ ар Зэбэхьрэ Зэлмунрэ еупщӀащ: «Фэ 
Таур деж щывукӀахэр сыт хуэдэ цӀыхут?» 

«Уэ уэщхьт, – жэуап къатащ абыхэм, – дэтхэнэри я теплъэ
кӀэ пащтыхьым и къуэ хуэдэт». 

19 Хьидуан жиӀащ: «Ахэр сэ си къуэшт, си анэм и къуэт. 
ТХЬЭМ и цӀэкӀэ жызоӀэ, фэ абыхэм гущӀэгъу яхуэфщӀауэ 
щытамэ, сэ фи гъащӀэр къыфӀызмыхынт». 

20 Хьидуан и къуэ нэхъыжь Етэр дежкӀэ зигъазэри, жриӀащ: 
«Еуи укӀ мыхэр!» Етэр и джатэр кърихакъым, ар иджыри 
щӀалэщӀэти, щтэӀэщтаблэт. 

21 Зэбэхьрэ Зэлмунрэ: «Къыдэуи уэ езым дыукӀ. ЦӀыхум 
ещхьыжщ и къарури», – щыжаӀэм, Хьидуан тӀури иукӀащ, я 
махъшэхэм я пщэм мазэ ныкъуэм ещхьу илъ дыщэхэкӀхэриa 
кърихащ. 

Хьидуан исрэӀилхэр Тхьэм и гъуэгум 
зэрытригъэкӀар 

22 ИсрэӀилхэр елъэӀуащ Хьидуан: «Уэ Ӏэщхьэтет|Ӏэщхьэтет 
тхуэхъу. ИтӀанэ Ӏэщхьэтет тхурехъу уи къуэр, итӀанэ уи 
къуэрылъхур. Уэращ дэ миданхэм дакъыӀэщӀэзыхар». 

23 Хьидуан идакъым: «Сэ фи Ӏэщхьэтет сыхъунукъым, си къуэри 
фхуэхъунукъым Ӏэщхьэтет. Фи унафэ зыщӀынур ТХЬЭРАЩ». 

a  8:21 Ӏейм щызыхъумэ дыуэ хуэдэу арат.

24 АдэкӀэ Хьидуан яжриӀащ: «Зыщ сызэрывэлъэӀур. Фязыхэз
ми и къуентхъым|Къуентхъ щыщу тхьэгъу зырыз къызэфт». 
Бийхэр исмэхьилтиa, дыщэ тхьэгъу зэрахьэрт. 

25 «ТфӀэфӀ дыдэу уэттынщ», – жэуап къатащ псоми. Абыхэм 
щыгъын щӀыӀутелъыр яубгъури, дэтхэнэми и къуентхъым щыщу 
дыщэ тхьэгъу зырызыр традзащ. 26 Дыщэ тхьэгъуу Хьидуан 
зэхуихьэсар шэкӀэл минрэ щиблb хъурт. Абы хыхьэртэкъым 
дыщэм къыхэщӀыкӀа мазэ ныкъуэхэр, пщэрылъхэр, мидан пащ
тыхьхэм зэрахьа щыгъын шакъафэхэр, нэрынэу зэрыгъэлъэдауэ 
махъшэхэм я пщэм илъа лэрыпс лъапӀэхэр. 

27 Хьидуан дыщэм тхьэпщ кӀэпхын|Тхьэпщ кӀэпхын къы
хищӀыкӀауэ езым и къалэ Ӏуфыр щихъумэрт. Арати, исрэӀилхэм 
тхьэпщ кӀэпхыным щхьэщэ хуащӀуc, ТХЬЭМ хуаӀэ пэжыны
гъэм епцӀыжу щӀадзащ, апхуэдэуи тхьэпщ кӀэпхыныр Хьи
дуанрэ и унагъуэмрэ гъэпцӀапӀэ яхуэхъуащ. 

Хьидуан дунейм зэрехыжар 
28  ИсрэӀилхэр миданхэм тепщэ яхуэхъуати, я щхьэр 

кърагъэӀэтыртэкъым. Хьидуан зэрыпсэуа илъэс плӀыщӀым 
щӀыналъэм мамырыгъэ илъащ. 

29 Езы Хьидуан, ЙоӀэш и къуэ ЕрубэӀэлыр, и унэ етӀысылӀэжат. 
30 Абы щхьэгъусэ куэд къишати, ауэрэ къуэ блыщӀ игъуэтащ. 

a  8:24 Исмэхьил, Мидани хуэдэу, Ибрэхьим и къуэщ. Зэманыр кӀуэурэ, 
абыхэм къатепщӀыкӀахэр – миданхэмрэ исмэхьилхэмрэ – зыуэ къа
лъытэ хъуащ. Ауэ, исрэӀилхэм къазэрыщыхъумкӀэ, а фӀэщыгъитӀым 
щыщу «исмэхьилкӀэ» зэджэхэрауэ къыщӀэкӀынущ беягъым ирапхыр. 
(Еплъ УблапӀэ 16:15; 25:2; 37:28).
b  8:26 Дыщэу килограмм тӀощӀым нэблагъэ хъунущ.
c  8:27 Хуэбгъэфащэ хъунущ мыбдежым зи гугъу ищӀ тхьэпщ кӀэ
пхыныр щыгъыныгъуэу щымыту, атӀэ а щыгъыныгъуэм ещхь дыщэ 
гъэжауэ.

31 Шэчэм къалэм щыпсэу и жэщгъуэлъ цӀыхубзми абы щӀалэ 
цӀыкӀу къыхуилъхуащ. Сабийм Абимелэч фӀащащ. 32 ЙоӀэш и 
къуэ Хьидуан и ныбжьыр хэкӀуэтауэ дунейм ехыжри, и адэм 
и кхъэлъахэ Абэзэр и лъэпкъым я щӀым хиубыдэ Ӏуфыр деж 
щыӀэм щыщӀалъхьэжащ. 

33  Хьидуан дунейм зэрехыжу, исрэӀилхэм щӀадзащ 
ТХЬЭМ хуаӀэ пэжыныгъэм епцӀыжу, БэӀэл и скъархэм|Скъар 
зыхуагъэщхъыу. Абыхэм тхьэуэ ялъытэр БэӀэл-Бэриттa, 
34 ТХЬЭР, я Тхьэ хъуреягъым бийуэ щаӀэм къезыгъэлар, 
ящыгъупщат. 35 ЕрубэӀэлкӀэ зэджа Хьидуан и унагъуэм хуаӀэн 
хуея пэжыныгъэри абы ИсрэӀилым фӀыгъуэу къахуилэжьари 
ящыгъупщэжат. 

ЕБГЪУАНЭ ӀЫХЬЭ 

Абимелэч Шэчэмым и пащтыхь зэрыхъуа 
щӀыкӀэр 

9 1 ЕрубэӀэл и къуэ Абимелэч Шэчэм щыпсэу и анэдэлъху
хэм я деж къакӀуэри, езыхэми я унагъуэхэми захуигъэзащ: 

2 «ЛъэкӀыныгъэ зиӀэу Шэчэм щыпсэууэ хъуам феупщӀ: „Сыт 
фи дежкӀэ нэхъыфӀыр: ЕрубэӀэл и къуэ блыщӀыр фи тетмэ, 
хьэмэрэ тету зы закъуэ фиӀэмэ?“ Зыщывмыгъэгъупщэ, сэ фэ 
сывилщ икӀи сывикъупщхьэщ». 

3 Абимелэч и анэдэлъхухэм ар шэхьэмдэсхэм жраӀэжа нэужь, 
къыдаӀыгъыну мурад ящӀащ, «ар дэ ди къуэшщ», жаӀэри. 
4 Абимелэч, БэӀэл-Бэрит и тхьэлъэӀупӀэ унэм щӀэлъым щыщу 
дыжьын шэкӀэл блыщӀb къратати, абыкӀэ цӀыху мыхъумыщӀэ, 
хьэулей гуп къищтащ. Ахэр и гъусэу 5 Ӏуфыр къакӀуэщ и адэм 
и унэми, и къуэш блыщӀри, и адэ ЕрубэӀэл и къуэхэр, зы мывэм 
a  8:33 ЖуртыбзэкӀэ «ЗэгурыӀуэныгъэм и тепщэ» жиӀэу къокӀ.
b  9:4 Грамм щийм нэблагъэ хъунущ.

триукӀыхьащ. Ауэ ЕрубэӀэл и къуэ нэхъыщӀэ дыдэ Йотэм зи
гъэпщкӀури къелащ. 

6 Шэчэми, Бэтмылэ чэщанэмиa щыпсэууэ хъуар Шэчэмым 
щыӀэ мывэ лъапӀэм и гъунэгъу жыгейм дежb къыщызэхуэсри, 
Абимелэч пащтыхь ящӀащ. 

Йотэм Абимелэчи Шэчэм щыпсэухэми зэребгар 
7 Ар Йотэм щыжраӀэм, Джырзым бгым и щхьэм дэкӀри, 

къахуекӀиехащ: «ФыкъызэдаӀуэ, Шэчэм дэсхэр, Тхьэм фэри 
фызэхихыжын щхьэкӀэ! 8 Зэгуэрым жыгхэм мурад ящӀащ пащ
тыхь зыхухахыну. Зейтун|Зейтун жыгым жраӀащ: „Пащтыхь 
тхуэхъу!“ 9 Абы идакъым: „Жыгхэм сратетын щхьэкӀэ, тхьэхэри 
цӀыхухэри зэрагъэлъапӀэ дагъэр ӀэщӀыб сщӀынуи?“ 10 Абы иужь 
ахъуэ|Ахъуэ жыгым жраӀащ: „Уэ къакӀуи пащтыхь тхуэхъу“. 
11 Ауэ ахъуэм жэуап къаритащ: „Жыгхэм сратетын щхьэкӀэ, дэ
гъуэрэ ӀэфӀыу си пыкӀэр ӀэщӀыб сщӀынуи?“ 12 КъыкӀэлъыкӀуэри, 
жызумейм жраӀащ: „Уэ къытхутеувэ пащтыхьу“. 13 Ауэ жызу
мейм жэуапу къаритащ: „Жыгхэм сыратетын щхьэкӀэ, тхьэхэ
ми цӀыхуми гукъыдэж къезыт си санэпсыр ӀэщӀыб сщӀынуи?“ 
14 Щымыхъужым, жыгхэр пыжьейм елъэӀуащ: „Уэ къытхуэ
кӀуэ пащтыхьу“. 15 Пыжьейми жэуапу къет: „Сэ фи пащтыхь 
сыфщӀу фи щхьэкӀэ сывгъэувыныр пэжмэ, фыкъызэкӀуалӀи си 
жьауэр щхьэегъэзыпӀэ фщӀы. Армырамэ, си банэхэм къыхре
лыдыкӀ къурш уэздыгъей|Уэздыгъей нэгъунэ зыбзеин мафӀэ 
бзий лъэщхэр“. 

16 Аращи, пэжагърэ пщӀэрэ пылъ фэ Абимелэч пащтыхь 
зэрыфщӀам? ЕрубэӀэли и унагъуэми ефщӀар напэ, яхуэфащэм 

a  9:6 Шэчэм и гъунэгъуу е и кӀуэцӀым щыӀэ быдапӀэщ.
b  9:6 мывэ лъапӀэм и гъунэгъу жыгейм деж  Е: «жыгей лъапӀэм и 
деж». Еплъи Йушэ 24:26.

хуэдэу факъыхущӀэкӀа? 17 Си адэр фэр щхьэкӀэ зэуащ, миданхэм 
факъыӀэщӀихын папщӀэ, псэзэпылъхьэпӀэм|ПсэзэпылъхьэпӀэ 
итащ. 18  ИтӀани нобэ си адэм и унагъуэм фыпэщӀэувэу 
зыкъэфӀэтащ, и къуэ блыщӀыр зы мывэм тевукӀыхьри пщылӀ 
цӀыхубзым и къуэ Абимелэч, фызэрикъуэшым щхьэкӀэ, Шэчэм 
щыпсэууэ хъуам я пащтыхь фщӀащ. 

19 Нобэ фэ ЕрубэӀэлрэ и унагъуэмрэ кӀэлъызефхьам пэ
жагърэ пщӀэрэ пылъмэ, фыщыгуфӀыкӀ Абимелэч, езыри 
къыфщрегуфӀыкӀ! 20 Армырамэ, Абимелэч къыпхрелыдыкӀ 
Шэчэмрэ Бэтмылэрэ дэсхэр фызыбзеину мафӀэ бзийр, фэри, 
Шэчэмрэ Бэтмылэрэ щыпсэухэм, къыфхрекӀ мафӀэ бзии, Аби
мелэч ирес!» 

21 Абы иужькӀэ Йотэм щӀэпхъуэжри БэӀэр къалэм дэтӀысхьащ, 
и къуэш Абимелэч къылъэмыӀэсын хуэдэу. 

Абимелэч зэрыкӀуэдар 
22  Абимелэч илъэсищкӀэ ИсрэӀилым и тетащ. 23  Ауэ 

Тхьэм Абимелэчрэ Шэчэм дэсхэмрэ я кум жин бзаджэ 
къыдиутӀыпщхьэри, шэхьэмдэсхэм Абимелэч емыдэӀуэжу 
щӀадзащ. 24 Апхуэдэу щӀэхъуар ЕрубэӀэл и къуэ блыщӀым 
ираха лейр мыгъэгъуным, абыхэм я лъыр Абимелэчи Шэчэм 
щыпсэуа и къуэшхэр иукӀынымкӀэ абы дэӀэпыкъуэгъу хуэ
хъуахэми щӀыхуэу ятехуэным щхьэкӀэщ. 25 Тетыр ягъэбийти, 
шэхьэмдэсхэр бгыщхьэхэм цӀыхум къащыпэтӀысырт, блэкӀыу 
хъуар яхъунщӀэрт, ящӀам и хъыбарыр Абимелэч деж нэсыжырт. 

26 Абдежым ирихьэлӀэу и къуэшхэри и гъусэу Шэчэм 
къэкӀуащ Абэд и къуэ ДжэӀэл, шэхьэмдэсхэми я дзыхь абы 
ирагъэзащ. 27 Зэры-Шэчэму губгъуэм дэкӀауэ жызумыр 
пачыжт, ар япӀытӀт, ягъэмахуэщӀырт. Ахэр я тхьэм и унэм кӀуауэ, 
ефэ-ешхэ щащӀт, Абимелэч нэлат ирахт. 28 ДжэӀэл жиӀащ: «Аби
мелэч сытым ищӀыс, дэри сытым дрищӀысу Шэчэм дыдэс, 

абы и унафэ дыщӀэтыну? ЕрубэӀэлкъэ ар зи къуэр, Зэбылкъэ 
и лӀыкӀуэр? Шэчэм и адэ Хьэмур и цӀыхухэм фахуэлажьэ! 
Сыт дэ Абимелэч дыщӀедэӀуэнур? 29 Шэчэмдэсхэр си унафэ 
щӀэту сиӀатэми! Сэ кӀэр естынт Абимелэч. ЖесӀэнт: „Уи дзэр 
къызэщӀэгъэуӀуи къэув!“» 

30 ДжэӀэл и псалъэхэр къалэм и тет Зэбыл щызэхихым, 
хуабжьу губжьащ. 31  Абы щэхууa лӀыкӀуэхэр Абимелэч 
хуигъэкӀуащ, мыпхуэдэ псалъэхэр хуигъэхьри: «Абэд и къуэ 
ДжэӀэл и къуэшхэр дэщӀыгъуу Шэчэм къэкӀуауэ къалэр уи бий 
ящӀ. 32 Аращи, ныжэбэ уи зауэлӀхэр уи гъусэу губгъуэм къихьи 
къапэтӀыс. 33 Пщэдджыжьым, нэхулъэр къыщызэкӀэщӀитхъым, 
къалэм къытеуэ. ДжэӀэлрэ и зауэлӀхэмрэ къыппежьа нэужь, 
узыхуей дыдэр ещӀэ». 

34 Абимелэч и зауэлӀхэр и гъусэу къежьащ, гупиплӀу за
гуэшри Шэчэм деж къащыпэтӀысащ. 35 ДжэӀэл къалэ дыхьэ
пӀэм къэувауэ щытт, Абимелэчрэ и зауэлӀхэмрэ я гъэпщкӀу
пӀэм къыщыкъуэкӀым. 36 Ахэр къилъагъури, ДжэӀэл жриӀащ 
Зэбылым: «Плъэт, бгыщхьэхэм цӀыху къох!» 

Зэбыл идакъым: «Бгым къытридзэ ныбжьыр цӀыхуу къып
щыхъуу аращ уэ». 

37 ДжэӀэл аргуэру жиӀащ: «Еплъ, бгым къох цӀыху, тхьэгу
рымагъуэхэм я жыгеймкӀи зы гуп къокӀ». 

38 Зэбылыр къыхуилъащ: «Дэнэ кӀуэжа уи щхьэщытхъугъэр? 
Уэратэкъэ жызыӀар: „Сыт Абимелэч зищӀысыр, и унафэ 
дыщӀэтыну?“ Ахэратэкъэ уэ ауан пщӀар? ИӀэ иджы, япэуви 
езауэ!» 

39 ДжэӀэл шэхьэмдэсхэм я пашэу Абимелэч и дзэм къезэуащ. 
40 Абимелэч ДжэӀэлрэ и цӀыхухэмрэ ирихужьэжати, абыхэм 
къалэ дыхьэпӀэмкӀэ ягъэзэжауэ жэрт, ауэ къалэм зэрыдыхьэ 

a  9:31 щэхуу  Е: «Арумэ деж».

куэбжэм нэмыс щӀыкӀэ куэдыр яукӀащ. 41 Абимелэч АрумэкӀэ 
игъэзащ, абы и лӀыкӀуэ Зэбыл ДжэӀэли и къуэшхэри Шэчэм 
къыдихуащ. 

42 КъыкӀэлъыкӀуэ махуэм Шэчэм дэсу хъуар губгъуэм 
дэкӀати, абы и хъыбар Абимелэч къыӀэрагъыхьащ. 43 Абы 
и зауэлӀхэр зэщӀикъуэщ, гупищу игуэшри, губгъуэм пэтӀыс 
щищӀащ. Къалэм къыдэкӀ цӀыхухэр къыщилъагъум, зиӀэтри 
ятеуащ. 44 Абимелэч зы гупыр езым и гъусэу къалэм зэрыды
хьэ куэбжэм деж зыщагъэбыдащ, адрей гупитӀыр губгъуэм ит 
цӀыхум ятеуэри зэтраукӀащ. 45 Махуэ псокӀэ зэуащ Абимелэч, 
къалэр иубыду дэсу хъуар зэтриукӀэху. А псом иужькӀэ абы 
къалэр щӀым щыщ ищӀыжри, шыгъу трикӀутэжащa. 

46 Къэхъуар къащыгурыӀуэм, Шэчэм чэщанэм дэсахэр Бэ
Ӏэл-Бэритb тхьэунэм и щӀы щӀагъ быдапӀэм ехащ. 47 Ахэр здэ
щыӀэр Абимелэч къыщыжраӀэм, 48 и зауэлӀхэр и гъусэу Зэлмэн 
бгым дэкӀащ. Джыдэ къищтэщ, къудамэ къыпиупщӀри и дамэм 
трилъхьащ. И гъусэ зауэлӀхэми унафэ яхуищӀащ: «ПсынщӀэу, 
сэ зэрысщӀым хуэдэу, фэри фщӀы». 

49 Псоми къудамэ къыпаупщӀри, Абимелэч и ужь иуващ. 
Къудамэхэр щӀыунэ щӀыхьэпӀэм щызэтралъхьэри, мафӀэ 
щӀадзэжащ. Апхуэдэу Шэчэм чэщанэм щыпсэуауэ хъуар – 
цӀыхубз, цӀыхухъуми – миным нэс хисхьащ а мафӀэм. 

50  Абы иужькӀэ Абимелэч Тэбэз къалэр къиувыхьри 
иубыдащ. 51 Абы чэщанэ быдэ дэтти, къалэм дэсыр зэрыщыту 
щхьэхьу зэрыщӀыхьащ. И кӀуэцӀымкӀэ зыкъыщагъэбыдэри, 
чэщанэм и щхьэм дэкӀуеяхэщ. 52 Абимелэч чэщанэм теуащ, 
ауэ щӀыхьэпӀэм мафӀэ щӀидзыну гъунэгъу зыщыхуищӀым, 53 зы 

a  9:45 Хуэбгъэфащэ зэрыхъунумкӀэ, нэлат зэрырихым и щыхьэту.
b  9:46 Журт. «Эл Берит», н.ж. «зэгурыӀуэныгъэм и тхьэ» – БэӀэл-Бэрит 
и етӀуанэ фӀэщыгъэцӀэ. Еплъ 8:33; 9:4.

цӀыхубз чэщанащхьэм щхьэл мывэр къридзыхри, и щхьэкъуп
щхьэр хуикъутащ. 

54 Абы и Ӏэщэзехьэр къриджэри жриӀащ: «Джатэр къихи 
сыукӀ, „ар цӀыхубзым иукӀащ“ къысхужамыӀэн щхьэкӀэ». И 
ӀуэхутхьэбзащӀэм джатэр къыхихуэри, и псэр хэкӀащ. 55 Аби
мелэч зэрылӀар къыщалъагъум, исрэӀилхэр зэбгрыкӀыжащ, я 
унэ екӀуэлӀэжащ. 

56 Апхуэдэ щӀыкӀэкӀэ Тхьэм Абимелэч иригъэпшыныжащ и 
къуэш блыщӀыр иукӀыжу и адэм лей кӀэлъилэжьауэ зэрыщытар. 
57 Тхьэм игъэгъуакъым Шэчэм дэсхэм зэрахьа лейри. Абыхэм 
къатехуащ ЕрубэӀэл и къуэ Йотэм и нэлатыр. 

ЕПЩӀАНЭ ӀЫХЬЭ 

Толэрэ ЯӀиррэ 

10 1 Абимелэч иужькӀэ ИсрэӀилым и къегъэлакӀуэу зыкъэ
зыӀэтар Ищэхъар и лӀакъуэм щыщ Дуду и къуэ Пыуэ и 

къуэж ТӀулэщ. Ар щыпсэуащ ЕфрэӀим бгылъэхэм ит Щамыр 
къалэм. 2 Толэ ИсрэӀилым и гъуазэу щытащ илъэс тӀощӀрэ 
щыкӀэ. Дунейм ехыжа нэужь, ар Щамыр щыщӀалъхьэжащ. 

3 Толэ иужькӀэ ДжылыӀэдей щыщ ЙаӀир зыкъиӀэтри, Ис
рэӀилым и гъуазэу щытащ илъэс тӀощӀрэ тӀукӀэ. 4 Абы къуэуэ 
щэщӀ къыщӀэхъуати, псори шыд тесут зэрызекӀуэрa. Джылы
Ӏэдейb щӀыналъэм щаӀэт къалэ щэщӀ, нобэми абыхэм зэреджэр 
Хьэуэт-ЙаӀирейщc. 5 ЙаӀир дунейм ехыжа нэужь, Къэмыуэн 
щыщӀалъхьэжащ. 
a  10:4 Шыдым тесу зекӀуэныр къулеигъэмрэ зыщыщ лӀакъуэр зэры
хэӀэтыкӀамрэ и нэщэнэт.
b  10:4 ДжылыӀэдей щӀыналъэр здэщыӀар Ӏурдын псым адэкӀэ къуэкӀы
пӀэ лъэныкъуэрщ, иджырей Ӏурдыным и щӀыналъэм хуэзэу.
c  10:4 ЖуртыбзэкӀэ «ЙаӀир и къуажэхэр» жиӀэу къокӀ.

ИсрэӀилхэр Тхьэм зэрыхуэмыжыӀэщӀам папщӀэ 
хьэзаб зэрыхэхуэжар 

6 ИсрэӀилхэм аргуэру щӀадзэжащ ТХЬЭМ деж нэмысын 
Ӏуэхухэр ялэжьу. Абыхэм зыхуагъэщхъырт БэӀэлрэ Аштэрэт
рэ я скъархэм, арэмейхэм, саидейхэм, мэуабейхэм, амонейхэм, 
фылистейхэм я тхьэхэм, езым я ТХЬЭР къагъэнэжауэ, 
хуэжыӀэщӀэтэкъым. 7 ТХЬЭР губжьри ИсрэӀилыр фылис
тейхэмрэ амонейхэмрэ я ӀэмыщӀэ иригъэхуащ, 8 абыхэм я дэкъу
зэныгъэмрэ залымыгъэмрэ яригъэшэчащ. Абдеж щегъэжьауэ 
илъэс пщыкӀуийкӀэ абыхэм я бжьым щӀэтащ Ӏурдын и къуэкӀыпӀэ 
лъэныкъуэм, ДжылыӀэдейм щыпсэу исрэӀилхэр, амэрейхэр щы
псэуа щӀыналъэм исхэр. 9 Амонейхэр Ӏурдыныпсми зэпрыкӀащ, 
ехьудейхэм, бенаминхэм, ефрэӀимхэм езэуэну. 

ИсрэӀилхэм гузэвэгъуэшхуэ къалъэӀэсати, 10 ТХЬЭМ 
елъэӀуащ: «Дэ уи деж, ди Тхьэм и пащхьэм, гуэны
хьышхуэ щыдлэжьащ, ӀэщӀыб утщӀу БэӀэл и скъархэм 
дазэрыхуэпщылӀамкӀэ». 

11 ТХЬЭМ закъригъэщӀэжащ: «Мысырхэм, амэрейхэм, 
амонейхэм, фылистейхэм 12 саидейхэм, амэлычхэм, мэуэней
хэмa фи фэр ирахыу, Сэ фыкъезгъэлыну фыкъыщызэлъэӀуам, я 
ӀэмыщӀэм фыкъисхыжатэкъэ? 13 АрщхьэкӀэ фэ, сыкъэвгъанэри, 
нэгъуэщӀытхьэхэм фахуэпщылӀащ, абы къыхэкӀыуи афӀэкӀа 
фыкъезгъэлынукъым. 14 ФыкӀуи фелъэӀу фэ езым къыхэ
фхыжа нэгъуэщӀытхьэхэм. Абыхэм фыкъыхыраш фызыхэт 
гузэвэгъуэм!» 

15 ИсрэӀилхэр нэхъри елъэӀурт ТХЬЭМ: «Дэ гуэныхь 
длэжьащ. Узыхуейуэ хъуар къыдэщӀэ, ауэ иджыпсту мы гузэ
вэгъуэм дыкъыхэш!» – жаӀэу. 16 Абыхэм хамэтхьэхэр ӀэщӀыб 
ящӀыжри, я ТХЬЭМ хуэжыӀэщӀэу щӀадзэжащ. Абы щыгъуэм 

a  10:12 Е: "миданхэм".

ИсрэӀилым и цӀыхум ятелъ бэлыхьыр ящхьэщимыхыжыну 
ТХЬЭМ хузэфӀэкӀакъым. 

17 Амонейхэм зауэм зыхуагъэхьэзыру ДжылыӀэдей щӀы
налъэм дзэ пщыӀэу щитӀысыкӀым, исрэӀилхэри къызэхуэсри 
Мызпэхьa деж дзэ пщыӀэу щитӀысыкӀащ. 18 ДжылыӀэдей дэсхэм 
я пашэхэм зэжраӀэрт: «Амонейхэм дезэуэну дезышажьэращ 
ДжылыӀэдей Ӏэщхьэтет щыхъунур». 

ЕПЩЫКӀУЗАНЭ ӀЫХЬЭ 

Етыхь 

11 1 ДжылыӀэдей щыщ Етыхь зауэлӀ лъэщт, ауэ абы 
и анэр къэхьпэт, и адэр ДжылыӀэдт. 2 ДжылыӀэд и 

щхьэгъусэми къыхуилъхуауэ къуэ иӀэхэти, ахэр балигъ къэ
хъуа нэужь, Етыхь зыхахуащ. «Уэ дэ удиӀыхьэгъукъым, ди 
анэм укъилъхуакъыми», – жаӀащ абыхэм. 3 Етыхь и къуэшхэм 
яхэкӀри Туб щӀыналъэр увыӀэпӀэ ищӀати, мыхъумыщӀэ гуэрхэр 
пэшэгъу хуэхъуауэ, зэгъусэу теуэ ящӀырт. 

4 Зэман зыбжанэ дэкӀауэ, амонейхэм ИсрэӀилым зауэ 
къращӀылӀэри, 5 ДжылыӀэдей тхьэмадэхэр Туб кӀуащ, Етыхь 
яшэжыну. 6 «НэкӀуэжи дзэпщ тхуэхъу, амонейхэм дегъэзауэ», – 
жаӀащ абыхэм. 

7 Етыхь идакъым: «Фэракъэ сыкъэфлъагъу мыхъуу си 
адэм и унэм сыкъыщӀэзыхуар? Сыт иджы, гузэвэгъуэр 
къыщыфлъэӀэсам, си деж фыкъыщӀэкӀуар?» 

8 «Дауэ щымытами, иджыпсту зыныпхудогъазэ: ди гъусэу 
нэкӀуэжи, амонейхэм езауэ, – мэлъаӀуэ тхьэмадэхэр, – итӀанэ 
ДжылыӀэдейм щыпсэууэ хъуам ураӀэтэщхьэнущ» 
a  10:17 ДжылыӀэдей щӀыналъэм щыӀа къалэщ, Ӏурдыныпсым и 
къуэкӀыпӀэ лъэныкъуэмкӀэ хуэзэу. Мыр 20–21 Ӏыхьэхэм къыхэщ 
Мызпэхьыракъым.

9  Етыхь тригъэчыныхьащ: «Амонейхэм севгъэзэуэну 
сыфшэжауэ, ТХЬЭМ ахэр си ӀэмыщӀэ кърилъхьауэ сощӀ – 
пэжу фи Ӏэтащхьэ сыфщӀыну?» 

10 Тхьэмадэхэми тхьэрыӀуэ ящӀ: «ТХЬЭР ди щыхьэтщ, уэ 
зэрыжыпӀэм хуэдэ дыдэу тщӀынкӀэ». 

11 Етыхь тхьэмадэхэм я гъусэу ДжылыӀэдей щӀыналъэм 
кӀуэжащ, цӀыхубэм ар Ӏэтащхьэ ящӀри дзэпщуи хахащ. Абы 
Мызпэхь деж ТХЬЭМ и пащхьэ иджыри зэ щыжиӀащ тхьэ
мадэхэм яжриӀауэ щытар. 

12  Етыхь амоней пащтыхьым деж лӀыкӀуэ игъэкӀуащ, 
иригъэупщӀыну: «Сыт хуэдэ щхьэусыгъуэ уэ уиӀэр, си хэкум 
укъытеуэну?» 

13 Амонейхэм я пащтыхьым лӀыкӀуэхэм жэуап къаритащ: 
«ИсрэӀилыр Мысырым къыщикӀыжым, Арнэныпсым щегъэ
жьауэ ЙабэкӀыпсымрэ Ӏурдыныпсымрэ нэсыху си щӀым щыщу 
иубыдащ. Аращи, уарэзыуэ къызэтыж». 

14 Етыхь аргуэру лӀыкӀуэхэр игъэкӀуащ амоней пащтыхьым 
деж, 15 мыпхуэдэ псалъэхэр иригъэхьри: «ИсрэӀилым иубы
дакъым мэуабейхэм я щӀи, амонейхэм я щӀи. 16 ИсрэӀилхэр 
Мысырым къыщикӀыжым, пшахъуэщӀым итурэ Къамылы
хымa нэс кӀуэри, Къуэдэс къалэм екӀуэлӀащ. 17 Абдежым ис
рэӀилым едумей пащтыхьым лӀыкӀуэ хуигъэкӀуат елъэӀуу: „Уи 
хэкумкӀэ дыкӀуэцӀрыкӀыну хуит дыкъэщӀ“. Едумей пащтыхьыр 
къедэӀуэхакъым. ИсрэӀилым лӀыкӀуэ хуигъэкӀуат мэуабейхэм 
я пащтыхьми, ауэ абыи къигъэщӀэхъуащ. ИсрэӀилыр Къуэдэс 
деж къыщынащ. 

18 Абы иужькӀэ пшахъуэщӀым къыщакӀухьащ, Едумейми 
Мэуабейми ящӀхэм къыпакӀухьащ, Мэуабей щӀым и къуэкӀы
пӀэ лъэныкъуэм къыщыувыӀэри Арнэныпсым и адрыщӀым 
a  11:16 Мыбдежым зи гугъу ищӀ псыр ӀупщӀкъым ауэ хуэбгъэфащэ 
зэрыхъунумкӀэ, Хы Плъыжьым и АкӀабэ псыдэуапӀэращ.

щытӀысащ. Ар ихьакъым Мэуабей щӀым – мэуабейхэм я гъуна
пкъэр Арнэныпсыратэкъэ. 

19 ИсрэӀилым и лӀыкӀуэхэр игъэкӀуащ Хьэшбэным и тет амэ
рей пащтыхь Сихъуэн деж елъэӀуу: „Уи хэкумкӀэ дыкӀуэцӀрыкӀыу 
ди лъахэм дихьэну хуит дыкъэщӀ“. 20 АрщхьэкӀэ ИсрэӀилым 
дзыхь хуищӀтэкъыми, Сихъуэн ар къыхуидакъым. ЗауэлӀу иӀэр 
зэхуишэсщ, Йахьэз деж къащыпэтӀысри, ИсрэӀилым теуащ. 21-

22 Апхуэдэу щыхъум, ТХЬЭМ, ИсрэӀилым и Тхьэм, Сихъуэни 
и зауэлӀу хъуари исрэӀилхэм я ӀэмыщӀэ кърилъхьати, хагъэщӀащ. 
Арнэныпсрэ ЙабэкӀыпсрэ, пшахъуэщӀымрэ Ӏурдынрэ яку илъ 
щӀыр зэрыщыту яубыдри, амэрейхэм я щӀыналъэр ИсрэӀилым 
щыщ хъуащ. 

23 Иджы, ТХЬЭМ, ИсрэӀилым и Тхьэм, езым къыхиха лъэ
пкъым амэрейхэр щабгъэдихуакӀэ, уэ сыт хуэдэ хуитыныгъэ 
уиӀэ мы щӀыналъэм ущыгугъыну? 24 Уэ уи тхьэ КӀэумыш къы
уита щӀыр уиӀэщ. Дэри дыдейщ ТХЬЭМ, ди Тхьэм, къыдита 
щӀыр зэрыщыту. 25 СыткӀэ унэхъыфӀ уэ мэуабей пащтыхь Дзы
бэр и къуэ Бэлакъa нэхърэ? Ар ИсрэӀилым зэ нэхъ мыхъуми 
къыщыхьа е къезэуа? 

26 ИсрэӀилыр илъэс щищкӀэ щыпсэуащ Хьэшбэн, Арэр, 
абыхэм къедза жылэхэм, Арнэныпсым етӀысэкӀа къалэу 
хъуам. Сыт а зэманым и кӀуэцӀкӀэ ахэр щӀумыубыдар? 27 Сэ 
уэ сынокъуэншэкӀакъым, уэращ сэ къызэкъуэншэкӀар, зауэ 
къызищӀылӀэу. ТХЬЭР – хеящӀэщ|ХеящӀэ. Абы зэхрегъэкӀ 
нобэ исрэӀилхэмрэ амонейхэмрэ я зэдауэр». 

28  АрщхьэкӀэ амоней пащтыхьыр Етыхь и псалъэхэм 
едэӀуакъым. 

29 Абы щыгъуэм Етыхь къыхуехащ ТХЬЭМ и Псэр. Етыхь 
ДжылыӀэдейрэ Минащрэ кӀуэцӀрыкӀщ, ДжылыӀэдей хэкум щыӀэ 
a  11:25 Илъэс щищ ипэ Бэлакъ яужь итат ИсрэӀилым уд иригъэбгыну, 
ауэ, Тхьэм и ӀэмыркӀэ, удым гыбзафэм и пӀэкӀэ хъуэхъущ къыжьэдэкӀар. 
Еплъ ПшахъуэщӀым 22–24.

Мызпэхь дэкӀри, амонейхэм ебгъэрыкӀуэну хуежьащ. 30 Абы 
ТХЬЭМ псалъэ быдэ иритащ: «Уэ амонейхэр си ӀэмыщӀэ 
къиплъхьэмэ, 31 текӀуэныгъэр къэсхьауэ сыкӀуэжа нэужь, япэ 
си унэ къыщӀэкӀыу си дежкӀэ къэзыунэтӀыр уэ тыхь гъэсын 
пхуэсщӀынущ». 

32 Етыхь амонейхэм ятеуэри, ТХЬЭМ ахэр и ӀэмыщӀэ 
къригъэхуащ. 33 Абы Арэр щегъэжьауэ Мынит, Ауэл-Чэрмим 
нэсыху къалэ тӀощӀыр зэтрикъутэпащ. Апхуэдэу ИсрэӀилыр 
амонейхэм тепщэ яхуэхъуащ. 

34 Етыхь Мызпэхь къэкӀуэжу и унэ къыщихьэжым, хэт къы
пежьэнт тӀомпӀырэ цӀыкӀу|ТӀомпӀырэ цӀыкӀу зэуэм къыдэфэжу 
къыщӀэкӀа и пхъур къанэу! А зырат абы быну иӀэр. Абы фӀэкӀа 
къуэи пхъуи иӀэтэкъым. 35 Ар къилъагъури, Етыхь и щыгъы
ныр зэхичатхъэурэa кӀиящ: «ЕӀ, си хъыджэбз! СыкъэбукӀащ! 
Насыпыншэ сыпщӀащ! Сэ ТХЬЭМ сызэмыпцӀыжыфын пса
лъэ быдэ естащ». 

36 «Си адэ, – жиӀащ пхъум, – уэ ТХЬЭМ псалъэ быдэ ептащ. 
Къызэрыбгъэгугъа дыдэр къызэщӀэ, абы уэ уи бий амонейхэм 
уатригъэкӀуащ. 37 Ауэ си зы лъэӀу къысхуэщӀэ, – къыпищащ 
хъыджэбзым. – МазитӀ къызэт, бгыхэм къыщыскӀухьыну, 
зэи сызэрыдэмыкӀуэнум си ныбжьэгъухэр си гъусэу 
сытепыхьэжыну». 

38 «Ирехъу апхуэдэу», – жиӀэри иутӀыпщащ, мазитӀ пӀалъэр 
иӀэу. И ныбжьэгъу хъыджэбзхэм я гъусэу бгым дэкӀри, зэи 
зэрыдэмыкӀуэнум тепыхьащ. 39 МазитӀыр дэкӀри, абы и адэм 
деж къигъэзэжащ, икӀи Етыхь тхьэ иӀуар игъэзэщӀащb. Къы
хуиухатэкъым хъыджэбзым цӀыхухъу игъэунэхуну. 
a  11:35  Къуэк Ӏы п Ӏэ  Гъу нэ г ъу м щыпсэу лъэпкъхэм г уауэ 
къащытепсыхэкӀэ, я щыгъынхэр зэхачатхъэу хабзэ яхэлъащ.
b  11:39Языныкъуэ щӀэныгъэлӀхэм Етыхь и пхъур, пэжу, тыхь гъэсын 
ищӀауэ къалъытэ. НэгъуэщӀхэр зэреплъымкӀэ, хъыджэбзыр дэмыкӀуэу, 

Абдежщ къыщежьэр исрэӀилхэм я хабзэр, 40 илъэс къэс хъы
джэбзхэр къыдэкӀрэ махуиплӀкӀэ зэгъусэу, ДжылыӀэдей щыщ 
Етыхь и пхъум теухуа уэрэд жаӀэу. 

ЕПЩЫКӀУТӀАНЭ ӀЫХЬЭ 

ЕфрэӀимхэм Етыхь къаугъэ хадзауэ зэрыщытар 

12 1 ЕфрэӀимхэр зэуакӀуэ къежьащ. Дзэфэн деж Ӏурдын 
псыежэхыр къызэпаупщӀри Етыхь хуаӀуэхуащ: 

«Амонейхэм уезэуэну ущыкӀуэм, сыт укъыщӀыдэмыджар? 
Абы щхьэкӀэ уэри, уи унэ исхэри мафӀэ фщӀэддзынурэ 
фыдгъэсынущ!» 

2 Етыхьым абы жэуапу иритащ: «Си лъэпкъри сэри хуа
бжьу къыдэныкъуэкъу амонейхэм дащыпэщӀэтым, джакӀуэ 
фхуэсщӀат, ауэ фыкъакӀуэу зыкъысщӀэвгъэкъуакъым. 3 Дэ
Ӏэпыкъуэгъу фыкъызэрысхуэмыхъунур къыщызгурыӀуэм, сэ, 
псэзэпылъхьэпӀэу|ПсэзэпылъхьэпӀэ щытми, псым сызэпрыкӀри 
амонейхэм зеспщытащ, икӀи ТХЬЭМ сатригъэкӀуащ. Сыт-тӀэ 
иджы сэ зэуакӀуэ фыкъыщӀысхуэкӀуар?» 

4 ЕфрэӀимхэм жаӀэрт: «Фэ, джылыӀэдейхэр, фыепцӀыжакӀуэщ, 
ЕфрэӀимрэ Минащрэ я лӀакъуэхэм факъыхэкӀуэсыкӀащ!» Аб
дежым Етыхь джылыӀэдейуэ хъуар зэхуишэсщ, ефрэӀимхэм 
езауэри хигъэщӀащ. 

5 ДжылыӀэдейхэм ЕфрэӀимым узэрыкӀуэ Ӏурдын псы икӀыпӀэр 
яубыдати, ефрэӀимхэм щыщу къелар зэпрагъэкӀыжыну лъэӀуэху, 
джылыӀэдейхэр еупщӀырт: «У-ефрэӀим?» – жаӀэурэ. «Хьэуэ», – 
жиӀэу жэуап къэзытым 6 паубыдырт: «„Шибболет“ жыӀэт». Еф
рэӀимхэм а псалъэр тэрэзу къажьэдэкӀыртэкъыми, «сибболет» 

щытыкӀэ хэгъэщхьэхукӀакӀэ ТХЬЭМ телэжьэну хухахат.

жаӀэрт, арати къаубыдырти псы икӀыпӀэм деж щаукӀырт. Абы 
щыгъуэ ефрэӀим мин плӀыщӀрэ тӀурэ яукӀат. 

7 Етыхь ИсрэӀилым и гъуазэу щытащ илъэсихкӀэ. Ар дунейм 
ехыжа нэужь, ДжылыӀэдейм и зы къалэ щыщӀалъхьэжащ. 

Ибсан, Елон, Абдун 
8 Абы иужькӀэ ИсрэӀилым и гъуазэ хъуащ Бэтлахьым щыщ 

Ибсан. 9 Абы къуэуэ щэщӀ, пхъууэ щэщӀ иӀэт. Ипхъухэр езым 
и лъэпкъым щымыщщ зритар, и къуэхэми къахуиша хъыджэбз 
щэщӀыр и лъэпкъым щымыщщ. Ар ИсрэӀилым и гъуазэу щы
тащ илъэсиблкӀэ. 10 ИтӀанэ, дунейм ехыжа нэужь, Бэтлахьым 
щыщӀалъхьэжащ. 

11 Абы иужькӀэ илъэсипщӀкӀэ ИсрэӀилым гъуазэу иӀар Заблун 
и лӀакъуэм щыщ Елэнщ. 12 Ар дунейм ехыжа нэужь, Заблун и 
щӀым хэт Айалон щыщӀалъхьэжащ. 

13 Абы иужькӀэ ИсрэӀилым гъуазэу иӀар Пэртэуэн щыщ 
Хьылэл и къуэ Абдунщ. 14 Абы къуэуэ плӀыщӀрэ къуэрылъхуу 
щэщӀрэ иӀэти, шыд блыщӀым тесу зэхэзекӀуэхэрт. Ар ИсрэӀи
лым и гъуазэу щытащ илъэсийкӀэ. 15 Абдун дунейм ехыжри, 
амэлычхэр щыпсэуа бгылъэхэм ЕфрэӀим и лӀакъуэм щаӀэ щӀым 
ит Пэртэуэн щыщӀалъхьэжащ. 

ЕПЩЫКӀУЩАНЭ ӀЫХЬЭ 

Шамсун 

13 1 ИсрэӀилхэм ТХЬЭМ деж нэмысын Ӏуэхухэр ялэжьу 
щӀадзэжащ, абы щхьэкӀэ ТХЬЭМ ахэр фылистей­

хэм|Фылистейхэр я ӀэмыщӀэм илъэс плӀыщӀкӀэ иригъэлъащ. 
2 А зэманым Зорэ жылэм МынэхъкӀэ еджэу зылӀ щыпсэурт. 

Ар езыр Дан и лӀакъуэм щыщт. И щхьэгъусэр мылъхуэти, бын 

иӀэтэкъым. 3 Зэгуэрым а цӀыхубзым ТХЬЭМ и МелыӀычыр 
къыхуэкӀуащ: «Уэ умылъхуэщ, ауэ иджы дагъуэ бгъуэтынурэ 
къуэ къэплъхунущ. 4-5 ЩӀалэ цӀыкӀур дунейм къыщытехьам 
щыщӀэдзауэ Тхьэм и назируa псэунущи, аращ абы и щхьэцым 
щхьэщ лъэӀэс щӀэмыхъунури. КъызжиӀакъым жумыӀэж, сани 
нэгъуэщӀ фадэхэкӀи уемыфэ, къабзагъэ зыбгъэдэмылъ ерыс
къы умышх. А щӀалэращ ИсрэӀилыр фылистейхэм къаӀэщӀэ
хыжыным яужь ихьэнур». 

6 ЦӀыхубзыр и щхьэгъусэм деж кӀуэри жриӀащ: «Тхьэм и 
цӀыху къысхуэкӀуащ. Ар ещхьт Тхьэм и МелыӀычым, и те
плъэм щӀыхь хуигъэщӀт икӀи уигъэгужьейрт. КъыздикӀам 
сыщӀэупщӀакъым, езыми и цӀэр къызжиӀакъым. 7 Ауэ абы 
сигъэӀущащ: „Уэ дагъуэ уиӀэ хъунурэ, къуэ къэплъхунущ. А 
щӀалэ цӀыкӀур дунейм къыщытехьам щыщӀэдзауэ лӀэху Тхьэм 
и назиру щытыну къыхуиухащи, санэ е нэгъуэщӀ фадэхэкӀ уефи 
къабзагъэ зыбгъэдэмылъ пшхыи хъунукъым“». 

8 «Тепщэныгъэ ЗиӀэ, сынолъэӀу, – зыхуигъэзащ Мы
нэхъ ТХЬЭМ, – зэ къытхуэкӀуа Тхьэм и цӀыхур иджыри 
къытхурекӀуи, щӀалэ цӀыкӀур дунейм къытехьэмэ, дызэрыху
щытынумкӀэ дрегъэӀущ». 

9 Тхьэм Мынэхъ и лъэӀур зэхихри, и МелыӀычыр зи закъуэу 
лажьэу губгъуэм ит цӀыхубзым деж къигъэкӀуащ. 10 ЦӀыхубзыр 
пӀащӀэу и щхьэгъусэм деж жащ: «ЩӀэхыу! Ар къэкӀуащ! А япэм 
къысхуэкӀуауэ щыта цӀыхур къэкӀуащ!» – жиӀэри. 

11 Мынэхъ занщӀэу и щхьэгъусэм яужь иуващ. КъэкӀуам 
бгъэдыхьэри еупщӀащ: «Уэра си щхьэгъусэм къепсэлъар?» 

«Сэращ», – жэуап къритащ Абы. 
12 «ЖыхуэпӀар къэхъумэ, – щӀэупщӀащ Мынэхъ, – дауэ са

бийм дызэрыхущытынур, сыт ар къызыхуигъэщӀыр?» 
a  13:4-5 ЩытыкӀэ хэха иӀэу Тхьэм хуэлэжьэну нузыр зытелъ цӀыху. 
Еплъ ПшахъуэщӀым 6:1-21.

13 «Уи щхьэгъусэм сэ жесӀахэр игъэзэщӀэн хуейщ, – къы
жриӀащ ТХЬЭМ и МелыӀычым. – 14 Жызумым къыхэщӀыкӀа 
е къабзагъэ зыбгъэдэмылъ ишхи, санэ е нэгъуэщӀ фадэхэкӀ ефи 
хъунукъым. Абы игъэзэщӀэн хуейщ сэ жесӀауэ хъуар». 

15 Мынэхъ елъэӀуащ ТХЬЭМ и МелыӀычым: «ЗытхуэӀэжьэ, 
чыцӀ дукӀыу пхуэдгъэхьэзырыхукӀэ». 

16 «ЗызбгъэӀэжьэ щхьэкӀэ, сэ уи ерыскъы сшхынукъым, – 
къыжриӀащ абы. – Ауэ ТХЬЭМ тыхь гъэсын хуэпщӀ хъунущ». 

Мынэхъ иджыри къыгурыӀуатэкъым ар ТХЬЭМ и Ме
лыӀычу зэрыщытыр. 17 ЙолъэӀу: «Уи цӀэр къыджеӀэ, жыпӀар 
нахуапӀэ хъумэ, удгъэфӀэжыфын хуэдэу». 

18 ТХЬЭМ и МелыӀычым къыжриӀащ: «Сыт уэ си цӀэм 
укъыщӀыщӀэупщӀэр? Ар зи мыхьэнэр къыпхуэмыӀуэтэн цӀэ 
телъыджэщ». 

19 Мынэхъ чыцӀымрэ гъавэ тыхьхэмрэ ихьри, мывэшхуэм 
деж ТХЬЭМ къурмэн щыхуищӀати, Абы Мынэхърэ и щхьэ
гъусэмрэ я нэгу телъыджэ щӀигъэкӀащ: 20 къурмэн щӀыпӀэм 
деж мафӀэ бзийм зэрызыщиӀэту, а бзийм хэту ТХЬЭМ и Ме
лыӀычым уафэм зиӀэтыжащ. Ар къызэралъагъуу, Мынэхърэ и 
щхьэгъусэмрэ зрадзыхри щӀым нэсу щхьэщэ ящӀащ. 

21 ТХЬЭМ и МелыӀычыр ямылъагъуж щыхъум, Мы
нэхъ къыгурыӀуащ Ар зищӀысар. 22 «Иджы дэ шэч хэмылъу 
дылӀэнущ! – къэуӀэбжьащ Мынэхъ. – Дэ Тхьэр тлъэгъуащ!» 

23  АрщхьэкӀэ цӀыхубзым идакъым: «Дэ ТХЬЭМ 
ажал къытхуигъэфэщатэмэ, Абы ди къурмэныр къабыл 
ищӀынутэкъым, а ди нэгу щӀэкӀари щӀигъэкӀынутэкъым». 

24 ЦӀыхубзым щӀалэ цӀыкӀу игъуэтри, Шамсун фӀищащ. Са
бийм зиужьырт, ТХЬЭМ и нэфӀ къыщыхуэ зэпытт. 25 ТХЬЭМ 
и Псэр япэ къылъэӀэсащ Зорэрэ АщтэӀэлрэ я кум ит Мэхъа
нэ-Данa щыщыӀам щыгъуэ. 
a  13:25 ЖуртыбзэкӀэ «Дан и дзэ пщыӀэ» жиӀэу къокӀ.

ЕПЩЫКӀУПЛӀАНЭ ӀЫХЬЭ 

Шамсун фылистей цӀыхубз щхьэгъусэу 
къызэришар 

14 1 Зэгуэрым Шамсун Тэминэ къалэм кӀуауэ игу ирихьат 
фылистей хъыджэбз. 2 Къигъэзэжа нэужь и адэ-анэм 

яжриӀащ: «Тэминэ зы фылистей хъыджэбз щыслъэгъуащи, 
щхьэгъусэу къысхуэфшэ». 

3 Адэми анэми яфӀэфӀ хъуакъым: «Къыбдалъхуахэм е ди 
лъэпкъ псом цӀыхубз хэмытыжу ара? Дауэ сунэтмыщӀыжь 
фылистейхэмa я деж фызышэ узэрыкӀуэнур?» – жаӀащ абыхэм. 

АрщхьэкӀэ Шамсун адэм зыхуигъэзащ: «Аращ сэ сигу 
къыдыхьар. Ар къысхуэшэ». 4 Абыхэм ящӀэртэкъым ар 
ТХЬЭМ и унафэу зэрыщытыр. А зэманым ИсрэӀилыр фы
листейхэм яӀэщӀэлъти, ТХЬЭМ къигъэхъурт абыхэм щӀапэ
увын щхьэусыгъуэ. 

5 Арати, Шамсун и адэ-анэр щӀыгъуу Тэминэ кӀуащ. Ахэр Тэ
минэ и жызум хадэхэм щынэблагъэм, напӀэзыпӀэм гъуахъуэу ас
лъэн къыхэжри, Шамсун дежкӀэ къиунэтӀащ. 6 ТХЬЭМ и Псэр 
къылъэӀэсри, Шамсун а аслъэныр Ӏэ пцӀанэкӀэ зэпкъритхъащ, 
чыцӀ цӀыкӀуу фӀэкӀа къыщымыхъуу. Ауэ ищӀар и ади, и ани 
яжриӀэжакъым. 7 Хъыджэбзым деж кӀуэщ, епсалъэри, гунэс 
щыхъупащ. 

8 Зэман тӀэкӀу дэкӀауэ, хъыджэбзыр къишэну здэкӀуэм, ас
лъэным и хьэдэм еплъыну гъуэгум триӀуэнтӀыкӀащ. Абы бжьэ 
къэпщӀа кӀуэцӀысу, фо кӀуэцӀыту къыщӀэкӀащ. 9 Фор ӀэкӀэ къри
лъэщӀыкӀри гъуэгум здытетым ишхащ. И адэ-анэми фом щыщ 

a  14:3 Фылистейхэм, исрэӀил лъэпкъым ещхьу, щӀалэ цӀыкӀум и фэлыр 
паупщӀын хуейуэ къэзыгъэув хабзэ яӀэтэкъым. Абы къыхэкӀыу ис
рэӀилхэр фылистейхэм "сунэтмыщӀыжькӀэ" еджэрт, абыкӀэ ягъэпуду.

къахуихьри яригъэшхащ. ЯщибзыщӀащa а фор аслъэн лӀам и 
кӀуэцӀым къызэрырихар. 

10 Аращи, Шамсун и адэр нысэ къашэнум и унэ къэкӀуащ. 
Малъхъэ хъунухэм зэрахабзэу, Шамсун ефэ-ешхэ зэхиублащ. 
11 Шамсун зыхуэдэр щалъагъум, цӀыху щэщӀ щауэгъу|Щауэгъу 
къыхуащӀат, и гъусэн хуейуэ. 

12 Шамсун абыхэм яжриӀащ: «Сэ зы къуажэхь вжесӀэнущ. 
Фэ ар ефэ-ешхэр зэрекӀуэкӀыну махуиблым къриубыдэу 
къыфхуэщӀэмэ, сэ чэтэн|Чэтэн щӀагъщӀэлъ пӀащӀэу щэщӀрэ 
щӀыӀутелъу щэщӀрэ фэстынущ. 13 КъыфхуэмыщӀэмэ, фэ езыхэм 
къызэфтынущ щӀагъщӀэлъ пӀащӀэу щэщӀрэ щӀыӀутелъу щэщӀрэ». 

«Хъунщ, дегъэдаӀуэ уи къуажэхьым», – арэзы хъуащ ахэр. 
14 Шамсун жиӀащ: 

«Шхэрейм шхын къыхэкӀащ, 
лъэщым ӀэфӀ къыпкърыкӀащ». 

МахуищкӀэ къуажэхьыр къахуэщӀакъым. 
15  Махуэ ебланэриb къэсащ, къуажэхьыр иджыри 

къащӀатэкъым. Арати, Шамсун и нысащӀэр ягъэшынащ: «Къуа
жэхьым и жэуапыр уи лӀым къыпкърых, армырамэ уэри уи 
адэри фи унэм фыщӀедгъэсхьэнущ. ДыкъыщӀевгъэблэгъар 
дыфхъунщӀэну ара?» 

16 Езы нысащӀэри Шамсун хуэгъынанэ зэпытт: «Уэ сэ сыкъэ
плъагъу хъуркъым! Уэ сэ фӀыуэ сыкъэплъагъуркъым. Си лъэ
пкъэгъухэм яжепӀа къуажэхьым и жэуапыр сэ къысщыбобзыщӀ». 

a  14:9 ЩӀибзыщӀар Тхьэм и унафэхэм щыщ зыбжанэ, зэребакъуэр 
ищӀэжу, ебэкъуати аращ. Еплъ ПшахъуэщӀым 6:6; Лэбийхэр 11:27, 40.
b  14:15 НэгъуэщӀ Ӏэрытххэм зэритыр «махуэ еплӀанэу»-щ. «Махуэ 
ебланэ» жыхуиӀэр пэжмэ, жэуапхэр къагъэӀуу щыщӀадзар махуищыр 
кӀуа нэужьу къыщӀэкӀынущ.

«Жэуапыр си адэ-анэ дыдэхэми яжесӀакъым, – жиӀащ абы. – 
Уэ сытым щхьа бжесӀэн хуей?» 

17 Ефэ-ешхэр зэрекӀуэкӀа махуиблым и кӀуэцӀкӀэ нысащӀэм 
и гъыныр зэпигъэуакъым. Махуэ ебланэм Шамсун и щхьэр 
иужэгъури, зыхуейр къыжриӀащ. Мыдрейми ар занщӀэу и лъэ
пкъэгъухэм яӀэригъэхьащ. 

18 Махуэ ебланэм, дыгъэ къухьэгъуэм деж, къалэм дэс цӀы
хухъухэм Шамсун жэуапыр къратащ: 

«Сыт фом нэхърэ нэхъ ӀэфӀыр? 
Хэт аслъэным нэхърэ нэхъ лъэщыр?» 

Шамсун къыгурыӀуащ Ӏуэхур зыӀутыр: «Фэ си шкӀащӀэмкӀэ 
фымывауэ щытамэ, си къуажэхьри къэфщӀэфынутэкъым». 

19 ТХЬЭМ и Псэр къылъэӀэсри, Шамсун Ашкъэлэн кӀуэщ, 
къалэдэс щэщӀ иукӀщ, я щыгъыныр къащихри, къуажэхьыр 
къэзыщӀахэм яритащ. Губжьым къызэгуичу ар и адэм и унэ 
екӀуэлӀэжащ. 20 Апхуэдэу щыхъум, Шамсун и щхьэгъусэр ща
уэгъуу иӀахэм нэхъ пажэу яхэтам иратыжащ. 

ЕПЩЫКӀУТХУАНЭ ӀЫХЬЭ 

Шамсун илъ фылистейхэм я деж зэрыщищӀэжар 

15 1 Зэман дэкӀауэ, гуэдз Ӏухыжыгъуэм ирихьэлӀэу, Шам
сун и щхьэгъусэр илъагъуну къэкӀуащ, чыцӀ цӀыкӀуи 

къихьри. Абы жиӀащ: «Сэ си щхьэгъусэм деж сыщӀыхьэну 
сыхуейщ». 

Ауэ цӀыхубзым и адэм щӀигъэхьакъым. 2 «Сэ шэч къыте
схьэртэкъым уэ ар къэплъагъу зэрымыхъуми, – къыжриӀащ 
абы, – уи щауэгъуу щытам естыжащ. Абы и шыпхъу нэхъыщӀэр 
нэхъ дахэкъэ? Къашэ ар модрейм и пӀэкӀэ». 

3  «МызыгъуэгукӀэ сэ фхуэфӀ сыхъуну къэвлэжьащ 
фылистейхэм», – идакъым ар Шамсун. 

4 Ар кӀуэри хьэӀуцыдзa щищ къиубыдащ, ахэр я кӀапэмкӀэ 
тӀурытӀу зэрипхыжащ. КӀапэ зэпха къэс зы пхъэдзакӀэ ма
фӀэ кӀэрищӀэжри, 5 фылистейхэм я гуэдз губгъуэ Ӏумыхыжам 
хиутӀыпщхьащ. Апхуэдэу, щэджхэри|Щэдж, Ӏуамыхыжа 
гуэдзри, жызум хадэхэри, зейтун|Зейтун мэз цӀыкӀухэри 
игъэсащ. 

6 Ар зыщӀам фылистейхэр щыщӀэупщӀэм, «Шамсунщ, тэ
минэдэсым и малъхъэрщ, и щхьэгъусэр и щауэгъуу щытам 
иратыжати», жаӀащ. Арати, фылистейхэр кӀуэри а цӀыхубзри 
и адэри ягъэсащ. 

7 «Апхуэдэу щыхъуакӀэ, сэ силъ фи деж щызмыщӀэжауэ 
сыувыӀэнкъым», жиӀэри тхьэрыӀуэ ищӀащ Шамсун. 8 Ар абыхэм 
ебгъэрыкӀуэри хьэчлъычыр яхилъхьащ. ИтӀанэ Етэм къырым 
и зэхуакум лъэныкъуэегъэз зыщищӀащ. 

9 Фылистейхэр Ехьудейм дзэ пщыӀэу Лэхь къалэм деж 
щитӀысыкӀащ. 10 Ехьудейм щыпсэухэр къеупщӀащ абыхэм: 
«Сыт зауэ къыдэфщӀылӀэну мурад щӀэфщӀар?» 

«Дэ дыкъыщӀэкӀуар Шамсун Ӏэрыубыд тщӀыуэ дилъ тщӀэ
жыну аращ», – жэуапу къатащ абыхэм. 

11 Апхуэдэу щыхъум Ехьудейм щыщу цӀыху минищ Етэм 
къырым и зэхуакум кӀуэри Шамсун зыхуагъэзащ: «Уэ фы
листейхэм я унафэ дызэрыщӀэтыр къыбгурымыӀуэу ара? Сыт 
къыдэпщӀар зищӀысыр?» 

Шамсун зигъэкъуэншакъым: «Сэ къызащӀам хуэдэ есщӀэ
жауэ аркъудейщ». 

12 Мохэр къыпэуващ: «Дэ дыкъыщӀэкӀуар Ӏэпхлъэпх утщӀу 
фылистейхэм уеттыну аращ». 

a  15:4 Е: «бажэ».

Шамсун жиӀащ: «Тхьэ къысхуэфӀуэ фэ езыхэм сывымукӀыну». 
13 «Хъунщ, – къагъэгугъащ ар. – Дэ узэкӀуэцӀытпхэу ует

тыну аращ. УдукӀынукъым». 
КӀапсэ щӀэрыпситӀкӀэ япхри, ар къырым кърашащ. 14 Лэхь 

къыщыблэгъам, фылистейхэр зэрыгъэкӀийуэ къыпежьащ. Аб
дежым ТХЬЭМ и Псэр Шамсун къылъэӀэсри, и Ӏэхэр зэрапха 
кӀапсэр чэтэн ныкъуэсу фӀэкӀа къыщымыхъуу къыфӀитхъыжащ. 
15 Абдежым шыд жьэ къупщхьэ къыщигъуэтщ, къищтэри абы
кӀэ фылистейхэм щыщу миныр зэтриукӀащ. 

16 ИтӀанэ Шамсун жиӀащ: 

«Шыд жьэ къупщхьэ быдэмкӀэ 
зы гуартэм нэгъуэщӀ гуартэ теслъхьэжащ; 
шыд жьэ къупщхьэ лъэщымкӀэ 
цӀыху мин зэтезукӀащ». 

17 Ар жиӀэри, жьэ къупщхьэр хыфӀихуэжащ. Абы щхьэкӀэ 
а щӀыпӀэм фӀащат Арэмэтылэхьa. 

18 Шамсун псы щхьэкӀэ лӀэрти, ТХЬЭМ зыхуигъэзащ: «Уэ 
уи пщылӀым мы текӀуэныгъэшхуэр къебгъэхьащ. Иджы псы 
щхьэкӀэ сылӀэу мы сунэтмыщӀыжьхэм я ӀэмыщӀэ сихуэну ара-
тӀэ?» 

19 Тхьэм Лэхь деж щыӀэ мащэр зэгуигъэкӀри, абы псы къиуащ. 
Шамсун псыкӀэ зигъэнщӀа нэужь, и къарури зэщӀэувэжри, игури 
къихьэжащ. Аращ а псынэм АнкӀуэрейb щӀыфащар. Ар нобэми 
Лэхь деж къыщыщӀож. 

20 Фылистейхэм я тетыгъуэм ирихьэлӀэу Шамсун ИсрэӀилым 
я гъуазэу илъэс тӀощӀкӀэ щытащ. 

a  15:17 ЖуртыбзэкӀэ «Жьэкъупщхьэм и Ӏуащхьэ» жиӀэу къокӀ.
b  15:19 ЖуртыбзэкӀэ «ЛъаӀуэм и псынэ» жиӀэу къокӀ.

ЕПЩЫКӀУХАНЭ ӀЫХЬЭ 

Шамсун фылистейхэм зэраӀэщӀэкӀар 

16 1 Зэгуэрым Шамсун Джазэ кӀуауэ къэхьпэ цӀыхубз 
ирихьэлӀэри, абы деж щӀыхьащ. 2 Шамсун къалэм 

къыдыхьауэ щызэхахым, джазэдэсхэр къалэ дыхьэпӀэм хэлъ 
куэбжэм пэгъунэгъуу къыщыпэтӀысащ. Жэщ кӀыхьым мы
хъейуэ пэплъахэщ, нэхущым къаӀэрыхьэу яукӀыну щыгугъыу. 

3 АрщхьэкӀэ Шамсун жэщ ныкъуэ хъухущ цӀыхубзым деж 
зэрыщыӀар. Жэщыкум къэтэджщ, къалэ дыхьэпӀэм хэлъ куэ
бжэр сэхым зэрыфӀэлъу иубыдри, пхъэрыгъажэр зэригъэлъэда
уэ къыхитхъащ. И плӀэм ирилъхьэри Хъэуран лъэныкъуэмкӀэ 
щыӀэ бгым и щхьэм дихащ. 

Шамсун Далилэ зэрытекӀуэдар 
4 Зэман дэкӀри, Шамсун фӀыуэ илъэгъуащ Сэрэкъ псыхъуэм 

ДалилэкӀэ еджэу щыпсэу цӀыхубзыр. 5 Фылистеипщхэр а цӀы
хубзым деж къэкӀуащ: «Бгъэпсалъэурэ къыпкърых абы и къа
руушхуэм и щэхур, къащӀэ зэкӀуэцӀытпхэу зэрыдгъэбэяунум и 
Ӏэмалыр. Абы пэкӀуэу дязыхэзми дыжьын шэкӀэл минрэ шэ
кӀэлищэрэa уэттынущ». 

6 Далилэ Шамсун яужь ихьащ: «КъызжеӀэ уи къару егъэлеяр 
къыздикӀыр, сыткӀэ уэ узэрапхыфынур, уагъэсабырын папщӀэ?» 

7 Шамсун абы жэуап къритыжащ: «Сэ шабзэпс цӀынибл
кӀэ сапхмэ, къарур сщӀэкӀынурэ, адрей цӀыху псоми ещхь 
сыхъунущ». 

8 Далилэ ар фылистеипщхэм яжриӀэжри, шабзэпс цӀынибл 
къыхуахьащ, абыхэмкӀэ лӀыр ипхащ. 9 Пэшхэм ящыщ зым 
зыщагъэпщкӀуауэ цӀыху щӀэсхэти, Далилэм Шамсун жреӀэ: 
«Шамсун, фылистейхэр къыптоуэ!» АрщхьэкӀэ, щӀэпым 
a  16:5 Килограмм пщыкӀущым нэблагъэ хъунущ.

къыхэщӀыкӀа Ӏуданэм мафӀэ лъэӀэсмэ зэрызэпыщэтым хуэдэу, 
шабзэпс цӀыниблыр зэпитхъащ. И къарум и къикӀыпӀэр щэхуу 
къэнащ. 

10  Далилэ зигъэгусащ: «Уэ укъысщыдыхьэшхащ 
икӀи сыкъэбгъэпцӀащ. СынолъэӀу, къызжеӀэ, сыткӀэ уэ 
узэрапхыфынур?» 

11 КъыжриӀащ: «Зэи къамыгъэсэбэпа кӀапсэщӀэкӀэ быдэу 
сапхмэ, си къарур сщӀэкӀынурэ, адрей псоми ещхь сыхъунущ». 

12  Далилэ кӀапсэщӀэкӀэ лӀыр зэкӀуэцӀипхэри, еджащ: 
«Шамсун, фылистейхэр къыптоуэ!» Пэшхэм ящыщ зым за
гъэпщкӀуауэ цӀыху щӀэсхэт. АрщхьэкӀэ Шамсун зэрызэкӀуэ
цӀыпха кӀапсэр Ӏуданэм хуэдэу зэпичри ежьэжащ. 

13 Арати, Далилэ хъурджэуащ: «Уэ зэпымычу укъысщо
дыхьэшх икӀи сыкъыбогъапцӀэ. КъызжеӀэ узэрапхыфынур 
сыткӀэми». 

«Си щхьэцым щыщу Ӏэрамибл щэкӀ зэрызэӀуащэ лъэры
гум дэлъ щэкӀым хэбухуанэрэ щэнджатэкӀэ|Щэнджатэ 
зэщыбгуэжмэ, си къарур сщӀэкӀынурэ, адрей псоми ещхь 
сыхъунущ», – жэуап къитащ Шамсун. 

14 Ар зэрыжейуэ, и щхьэц Ӏэрамиблыр къищтэщ, лъэрыгум 
дэлъ щэкӀым хиухуанэриa, щэнджатэкӀэ зэщигуэжащ. ИтӀанэ 
къеджащ: «Шамсун, фылистейхэр къыптоуэ!» Ар къэушри, 
лъэрыгур, щэкӀри зэрыдэлъу, къыхитхъащ. 

15  Далилэр къегиящ: «Дауэ къызжепӀэрэ фӀыуэ 
сыкъэплъагъуу, афӀэкӀа дзыхь къысхуумыщӀу? Иджы ещанэ 
укъысщӀонакӀэ, уи къару егъэлеяр къызыхэкӀыр къызжепӀэ
ным и пӀэкӀэ». 

a  16:13-14 щэнджатэкӀэ зэщыбгуэжмэ … щэкӀым хиухуанэри Мы 
псалъэхэр зыхэтыр пасэрей алыджыбзэкӀэ зэрадзэкӀаращ. Журты
бзэкӀэ тха Ӏэрытххэм ахэр дэхуауэ къыщӀэкӀынущ.

16  Махуэ къэс ар жиӀэурэ, абы Шамсун и щхьэр 
иригъэужэгъуащ. 17 Арати, пэжыр къыжриӀащ: «Сэ зэи щхьэщ
кӀэ си щхьэцым къыхэӀэбакъым, сыт щхьэкӀэ жыпӀэмэ сына
зирщa, сыкъызэралъхурэ Тхьэм срицӀыхущ. Си щхьэцыр яу
псауэ щытамэ, къарууэ хъуар сщӀэкӀынурэ, дэтхэнэми хуэдэ 
сыхъунут». 

18 Пэж къызэрыжриӀар къыгурыӀуэри, Далилэ фылистеипщ
хэм я деж игъэкӀуащ: «Иджыри зэ фыкъэкӀуэж. Ӏуэхур зэрыщыт 
дыдэр къызжиӀащ». 

Фылистеипщхэр къэкӀуащ, дыжьынхэр яӀыгъыу. 19 Шамсун 
и щхьэр и куэщӀым илъу игъэжейри, абы цӀыху къриджащ, щӀа
лэм и щхьэц Ӏэрамиблыр триупсыкӀыу и къарур щӀигъэкӀыну, 
икӀи апхуэдэу хъуащ. 

20 «Шамсун, фылистейхэр къыптоуэ!» – къэджащ Далилэ. 
Ар къэушри егупсысащ: «Япэхэми ещхьу, сыкъыхэкӀынщ!» 

Абы ищӀэртэкъым ТХЬЭМ къибгынауэ. 21 Фылистейхэм 
Ӏэрыубыд ящӀри, и нэхэр иращӀащ, Джазэ яшэри гъуаплъэ лъэ
хъухэр къралъхьащ. ЩӀыунэ кӀыфӀым гуэдз щрагъэхьэжырт. 

22 Ауэрэ и щхьэцым щӀэрыпсу къэкӀыжу щӀадзащ. 

Шамсун нэгъэсауэ илъ ищӀэжауэ зэрылӀар 
23 А псом иужькӀэ фылистеипщхэр зэхуэсащ я тхьэ Дэджуан 

къурмэнышхуэ хуащӀыну, я нэгу зрагъэужьыну. «Ди тхьэм 
бийуэ диӀа Шамсун ди ӀэмыщӀэ кърилъхьащ», – жаӀэрт абыхэм. 

24 Шамсун щалъагъукӀэ, цӀыхухэм я тхьэм фӀыщӀэ хуащӀырт: 
«Кърилъхьащ ди тхьэм ди ӀэмыщӀэ ди щӀыр зыунэщӀыр, ди 
цӀыхухэм куэд хэзыгъэщӀар». 

25 Зэрыгъэгушхуэжауэ, абыхэм кӀийуэ щӀадзащ: «Шам
сун къафшэ, ди нэгу зригъэужьынщ». Ар къашэри, псоми 

a  16:17 Еплъ 13:5-м и еӀуэлӀапхъэм.

щӀэнэкӀалъэ ящӀу щӀадзащ. ПкъощӀэсэхэм|ПкъощӀэсэ яку 
дагъэува нэужь, 26 Шамсун и Ӏэпэр зыӀыгъ ӀуэхутхьэбзащӀэм 
елъэӀуащ: «Унащхьэр зыӀыгъ пкъощӀэсэхэм салъэӀэсын хуэ
дэу сыгъэув, тегъэщӀапӀэ сщӀынущи». 27 Тхьэунэм цӀыху
хъуи цӀыхубзи щӀэхуэр щӀэст. Абы щыӀэт фылистеипщу 
хъуар, унащхьэм щызэхуэсат цӀыху минищ, псори Шамсун 
щыдыхьэшхырт. 

28 Шамсун лъаӀуэу ТХЬЭМ зыхуигъэзащ: «ТХЬЭУЭ 
Тепщэныгъэ ЗиӀэ, уигу сыкъэгъэкӀыж! Ди Тхьэ, сынолъэӀу, 
къегъэгъазэ си къарум зэ закъуэ, къызэт Ӏэмал си нитӀым ялъ 
фылистейхэм я деж щысщӀэжыну». 29 Тхьэунэм и пкъощӀэ
сэ щхьэӀэхэм яку дэту, Ӏэ ижьымкӀэ зым, сэмэгумкӀэ адрейм 
зыпэщӀигъакъуэри, 30 Шамсун жиӀащ: «СыхрекӀуадэ сэри 
фылистейхэм я гъусэу!» Къарууэ иӀэмкӀэ щӀэрыӀэри, тхьэунэр 
унафэщӀуи цӀыху къызэрыгуэкӀыуи щӀэсам къатещэщащ. Езыр 
щыкӀуэдым цӀыху нэхъыбэм я псэ здихьащ, щыпсэум иукӀам 
нэхърэ. 

31 И къуэши, и ади зэрыунагъуэу къакӀуэри и хьэдэр яшэжащ. 
Ар и адэ Мынэхъ и кхъэлэгъунэ Зорэрэ АщтэӀэлрэ я кум хуэзэу 
щыӀэм щыщӀалъхьэжащ. Шамсун илъэс тӀощӀкӀэ ИсрэӀилым 
и гъуазэу щытат. 

ЕПЩЫКӀУБЛАНЭ ӀЫХЬЭ 

Мэхъей и унэм тхьэлъэӀупӀэ зэрыщищӀар 

17 1 ЕфрэӀим бгылъэхэм МэхъейкӀэ еджэу зылӀ щыпсэурт. 
2-3 Зэгуэрым абы и анэм жриӀащ: «Уэ дыжьын шэкӀэл 

минрэ шэкӀэлищэрэa пфӀэкӀуэдащ. Сэ зэхэсхащ дыгъуакӀуэм 
узэребгар. Сэ сӀыгъщ а дыжьыныр, сэрат ар къэзыщтар». 

a  17:2-3 Килограмм пщыкӀущым нэблагъэ хъунущ.

Мэхъей дыжьыныр и анэм иритыжащ. Апхуэдэу 
къыщыщӀэкӀым, анэм жиӀащ: «ТХЬЭМ и нэфӀ къыпщыхуэнщ, 
си къуэ! Мы дыжьыныр уи цӀэкӀэ ТХЬЭМ тыхь хузощӀ. Къы
хращӀыкӀ абы зи лъабжьэр гъэжа скъар|Скъар. Апхуэдэ щӀы
кӀэкӀэ сэ уэ узотыж мыр». 

4 И къуэм къритыжам дыжьын шэкӀэл щитӀa къыхихщ, гъу
кӀэм иритри, зи лъабжьэр гъэжа скъарb иригъэщӀащ. Ар Мэхъей 
и унэм щӀагъэуващ. 5 Мэхъей тхьэлъэӀупӀэ иӀэт. Абы тхьэпщ 
кӀэпхынрэ|Тхьэпщ кӀэпхын нысхъапэхэмрэ|Нысхъапэ ищӀри, 
и къуэхэм ящыщ зыр тхьэпщу|Тхьэпщ хихащ. 

6 А зэманым ИсрэӀилым пащтыхь яӀэтэкъыми, хэти фӀэтэ
рэзыр ищӀэрт. 

7 Ехьудей хэкум ит Бэтлахьым къалэм щыпсэурт зы лэ­
бий|Лэбийхэр щӀали, 8 и унэр къигъанэри псэупӀэ къилъыхъуэ
ну ежьащ. Апхуэдэу къикӀухьурэ ЕфрэӀим бгылъэхэм къэсри 
Мэхъей и унэм къекӀуэлӀащ. 

9 Мэхъей къеупщӀащ: «Дэнэ укъикӀрэ?» 
«Сэ сылэбийщ, Ехьудейм хыхьэ Бэтлахьым сыщыщщ, – 

жриӀащ абы, – псэупӀэ схуэхъун щӀыпӀэ солъыхъуэ». 
10 Мэхъейр къолъэӀу: «Си деж щыпсэу, сэ егъэджакӀуэ, 

тхьэпщ схуэхъу, илъэсым хуэзэу дыжьын шэкӀэлипщӀc уэстынщ, 
щыптӀэгъэнумрэ пшхынумрэ си Ӏуэхущ». 

11 Лэбийр арэзы хъури къэнащ, и къуэхэм ящыщ зы хуэ
дэуи хуэхъуащ. 12 ЩӀалэр тхьэпщ ищӀауэ, Мэхъей и унэм 

a  17:4 КилограммитӀрэ ныкъуэм нэблагъэ хъунущ.
b  17:4 зи лъабжьэр гъэжа скъар Псалъэхэр къыбгурыӀуэ зэрыхъунур 
журт тхыгъэм щыгъэнэӀуакъым. ФӀыцӀагъэ ЛъапӀэр зэпкърызыххэм 
языныкъуэхэм хьэпшыпитӀу къалъытэ, адрейхэм къазэрыгурыӀуэр зы 
хьэпшыпущ, дыжьын тегъэлъэдауэ.
c  17:10 Граммищэрэ пщӀым нэблагъэ хъунущ.

щыпсэурт. 13 Абы жиӀащ: «Иджы си фӀэщ мэхъу ТХЬЭР 
къызэрысхуэфӀыр, мы лэбийр тхьэпщ щысхуэхъуакӀэ». 

ЕПЩЫКӀУИЯНЭ ӀЫХЬЭ 

Данхэр щӀыщӀэм щыкӀуэм Мэхъей и 
тхьэлъэӀупӀэр зэрызэрапхъуар 

18 1 А зэманым ИсрэӀилым пащтыхь иӀэтэкъым. Дан и 
лӀакъуэм ИсрэӀилым и щӀым щыщ Ӏыхьэ яӀэтэкъыми, 

щыпсэун къалъыхъуэртa. 2 Арати, данхэр я лӀакъуэ псом 
хэдэжри, Зорэ, АщтэӀэл къалэхэм дэсхэм, щӀалэ лъэрызе
хьитху зауэлӀ емынэхэу къыхащыпыкӀащ. Ахэр щӀыналъэр 
яхутэн, щӀапщытыкӀын хуейуэ яутӀыпщащ. «ФыкӀуэ, – жра
Ӏащ абыхэм, – къэфхутэ щӀыналъэр зыхуэдэр». 

ЕфрэӀим бгылъэхэм къыщысым, Мэхъей деж къыщыувыӀащ, 
абы нэху къыщекӀащ. 3 Лэбий щӀалэм и псэлъэкӀэр гъунэгъуу 
щызэхахым, езыхэм зэращыщыр къащӀати, бгъэдыхьэри еупщӀащ: 
«Хэт уэ мыбы укъэзышар? ЩыпщӀэр сыт? Щыблэжьыр сыт?» 

4 Абы Мэхъей къыхуищӀар къиӀуэтэжри, къыщӀигъуащ: «Сэ 
абы тхьэпщу сыкъищтащ». 

5 Ахэр къелъэӀуащ: «Ди хьэтыр къэлъагъуи, Тхьэм тхуеупщӀ, 
гъуэгу дыкъыщӀытехьа Ӏуэхур къыдэхъулӀэнумэ». 

6 Тхьэпщым жэуап къаритыжащ: «Гъуэгу махуэ фытохьэ. 
ТХЬЭМ и нэӀэ къыфтетынущ, фызекӀуэху». 

7 ЛӀитхур къежьэжри ЛэӀиш къэсащ. Абыхэм къалъэгъуащ 
мыбы щыпсэу цӀыхухэр саидейхэм я хабзэм зэрытетыр, гукъы
хэщт ямыӀэу, зыми димыкъузэу, мамыру зэрыпсэур. Ахэр саи
дейхэм япэӀэщӀэт икӀи зыми гуэттэкъымb. 
a  18:1 Е: «я щӀы Ӏыхьэр къалъысыжатэкъыми». Еплъ 1:34-35; 
Йушэ 19:40-48.
b  18:7 Е: «Щам гуэттэкъым».

8 ЩӀалитхур Зорэрэ АщтэӀэлрэ къыщысыжым, я лъэ
пкъэгъухэр къеупщӀащ: «Сыт жыфӀэнур?» 

9 Мобыхэми жаӀэн яӀэт: «ДывгъакӀуи датевгъауэ! Дэ тлъэ
гъуащ абы я щӀым и фӀагъыр. Фымыщхьэх! Зивмылъэфыхьу а 
щӀыр зыӀэрывгъэхьэ! 10 Абы фыкӀуэмэ флъагъунщ зы гукъы
хэщт ямыӀэу щӀышхуэм тепсэукӀ цӀыхухэр, а щӀы бэлыхь тхъэ
жыгъуэр здэщыӀэр Тхьэм дэ ди ӀэмыщӀэ кърелъхьэ». 

11 Арати, данхэм щыщу цӀыху щихыр, зэрызэуэнум хуэдэу 
зэщӀэузэдауэ, Зорэрэ АщтэӀэлрэ къыдэкӀри гъуэгу теуващ. 
12  ЗдэкӀуэм Ехьудейм ит Къэрэтэрам деж зауэ пщыӀэу 
щитӀысыкӀащ. Аращ нобэми Къэрэтэрам и къухьэпӀэ лъэны
къуэм Мэхъанэ-ДанкӀэa щӀеджэр. 13 Абы икӀри ЕфрэӀим бгы
лъэхэм ихьащ, Мэхъей и унэм къекӀуэлӀащ. 

14 ЛэӀишым плъакӀуэ щыӀа зауэлӀитхум я лъэпкъэгъухэм 
зыхуагъэзащ: «Фэ фщӀэрэ мы унэхэм языхэзым тхьэпщ 
кӀэпхыни, нысхъапэхэри, зи лъабжьэр гъэжа скъари зэрилъыр? 
Фегупсыс пщӀэ хъунум», – жаӀэу. 

15 Ахэр Мэхъей и лъапсэм ихьэщ, лэбий щӀалэр щыпсэу унэм 
щӀыхьэри фӀэхъус ирахащ. 16 Дан щихыр, зэщӀэузэдарэ зэуэ
ным хуэхьэзыру, куэбжэпэм щызэхэтт. 17 Тхьэпщыр а зауэлӀ
хэм я гъусэу куэбжэпэм ӀутыхукӀэ, щӀыпӀэр къэзыхутауэ щыта 
щӀалитхур кӀуэцӀрыкӀри, тхьэпщ кӀэпхынри, нысхъапэхэри, зи 
лъабжьэр гъэжа скъари къащтащ. 18 Ар щилъагъум, тхьэпщыр 
къэуӀэбжьащ: «Сыт фщӀэр зищӀысыр?» 

19  «ЗэщӀэпӀэ! – къыжраӀащ абыхэм, – зы псалъэ 
къыфӀумыгъэкӀ. Ди гъусэу накӀуи егъэджакӀуэ, тхьэпщ тхуэхъу. 
ИсрэӀилым и зы лӀакъуэ уритхьэпщмэ нэхъыфӀкъэ, зы цӀыху 
закъуэм ухуэлажьэ нэхърэ?» 

20 Тхьэпщыр къэгуфӀащ. Тхьэпщ кӀэпхыныр, нысхъапэхэр, 
зи лъабжьэр гъэжа скъарыр къищтэри, мобыхэм яхэту ежьащ. 
a  18:12 ЖуртыбзэкӀэ «Дан и дзэ пщыӀэ» е «Дан и увыгъэ» жиӀэу къокӀ.

21 Я сабий цӀыкӀухэр, Ӏэщыр, хьэпшыпхэр япэ ирагъэщри, езы
хэри кӀэлъежьэжащ. 

22 Данхэр и унэм пэӀэщӀэ хъуа нэужь, Мэхъей и гъунэ
гъухэр зэщӀигъэуӀуэри якӀэлъыпхъэращ. 23 Ахэр данхэм 
якӀэлъыкӀийрти, къызэплъэкӀхэри Мэхъей къеупщӀащ: «Сыт 
уэ узыхуейр? Сыт мы къомри щӀызэхуэпшэсар?» 

24 «Фэ сэ езгъэщӀа тхьэхэри си тхьэпщри къызыдэфщтэри 
фежьэжащ. Сыт сэ къысхуэнар? Дауэ фыкъызэупщӀрэ, сыт 
узыхуейр, жыфӀэу?» – жиӀащ Мэхъей. 

25 «Уи макъ зэхыдумыгъэх, – къагъэшынащ ар данхэм, – 
узыхуейр арамэ, ди зауэлӀ залымхэр къожэнщи, уи щхьэри уи 
унагъуэри ягъэкӀуэдынщ». 26 Абыхэм я гъуэгум пащащ, Мыхъи, 
зэрапэмылъэщынур къыгурыӀуауэ, унэмкӀэ игъэзэжащ. 

27 Данхэр, Мэхъей иригъэщӀа хьэпшып лъапӀэхэр яӀыгъыу, и 
тхьэпщри ящӀыгъуу, ЛэӀиш зы гукъыхэщти ямыӀэу щыпсэу лъэ
пкъым я деж къэкӀуащ. Зэрылъэпкъыу джатэщхьэрыкӀуэ ящӀри 
къалэр ягъэсыжащ. 28 Абыхэм къащхьэщыжын яӀэтэкъым, 
Саидэм пэжыжьэт, езыхэр зыми гуэттэкъым. Абы я къалэр 
Бэтархъуб и гъунэгъуу къуэм дэтт. 

Данхэм къалэр щӀэрыщӀэу яухуэжри щыпсэууэ щӀадзащ. 
29 ЛэӀишкӀэ зэджэу щыта къалэм Дан фӀащащ ИсрэӀилым и 
къуэхэм ящыщу езыхэр къызытекӀам и фэеплъу. 30 Я скъарыр 
къалэм дагъэувэри, Мусэa и къуэ Джэршэм и къуэж Йонэтан 
тхьэпщ ящӀащ. Абы къытепщӀыкӀахэр тхьэпщу щытащ, гъэ
рыпӀэb ихуэхукӀэ. 31 Мэхъей ищӀа скъарыр я деж щахъумащ, 
Тхьэм и Унэрc Шылэу щыӀэху. 
a  18:30 Языныкъуэ Ӏэрытххэм зэритыр «Минащ»-щ.
b  18:30 Зи гугъу ищӀ гъэрыпӀэр белджылыкъым.
c  18:31 ЖыхуиӀэр Шэтыр ЛъапӀэрщ. Ар Шылэу щыӀащ Щамел бе
гъымбарымрэ пащтыхь ТӀалутӀрэ я зэманым нэсыху. Еплъ Йушэ 18:1; 
1 Пащтыхьхэр 1:3.

ЕПЩЫКӀУБГЪУАНЭ ӀЫХЬЭ 

Джыбэхь къалэм щыпсэухэм щӀэпхъаджагъэ 
зэралэжьар 

19 1 ИсрэӀилым пащтыхь щамыӀэ зэманым, ЕфрэӀим 
и бгылъэ щӀыпӀэ жыжьэхэм щыпсэуащ зы лэбий. 

Абы Ехьудейм ит Бэтлахьым щыщу жэщгъуэлъ бзылъхугъэ 
къишащ. 2 АрщхьэкӀэ цӀыхубзым лэбийм зыкъыхуигъэгусэри 
и адэм деж игъэзэжауэ, мазиплӀ хъуауэ щыӀэт. 

3 Лэбийм и унэӀутыр гъусэ ищӀщ, шыдитӀ къыздищтэри абы 
къыкӀэлъыкӀуащ, и гур фӀы хуищӀыжу къишэжыну. ЦӀыхубзым 
ар унэм щыщӀишэм, адэм къилъагъури, гуфӀэу къыпежьащ. 
4 Лэбийр и щыкъу адэм хигъэзыхьри жэщищкӀэ щыӀэну 
къигъэнащ, щефэ-щешхэу, щыжейуэ щыӀащ. 

5 Махуэ еплӀанэм ахэр ежьэжыну жьыуэ къэтэджати, 
щыкъу адэм малъхъэм жриӀащ: «Япэ щӀыкӀэ едзакъи уи гур 
щӀегъэубыдэ, итӀанэ фежьэжынщ». 6 А тӀур ешхэну-ефэну 
тӀысащ. ИтӀанэ щыкъу адэм жиӀащ: «СынолъэӀу, къанэ иджыри 
зы жэщкӀэ, утхъэжу зэманыр бгъэкӀуэнщ». 7 Ежьэжыну хуеями, 
щыкъу адэм едаӀуэри аргуэру зы жэщкӀэ щыӀэну къэнащ. 

8  Махуэ етхуанэм и пщэдджыжьым ежьэжыну 
зыщигъэхьэзырым, цӀыхубзым и адэм жиӀащ: «Едзакъэ. 
Шэджагъуэ хъуху умыпӀащӀэ!» Арати, зэгъусэу шхащ. 
9 ЩӀалэм и жэщгъуэлъ фызымрэ унэӀутымрэ и гъусэу ежьэ
жыну щыхуежьэм, цӀыхубзым и адэм жиӀащ: «Еплъ, пщы
хьэщхьэхуегъэзэкӀ хъуащ. Мыбдеж нэху фыкъыщекӀ, махуэр 
кӀуагъэхэщ. Къани утхъэжу зэманыр гъакӀуэ. Пщэдджыжь 
жьыуэ зывгъэхьэзырынщи, фи унэ фыкӀуэжынщ». 

10 АрщхьэкӀэ къэнэн имыдэу, хьэлъэ зытелъ шыдитӀым
рэ и жэщгъуэлъ фызымрэ и гъусэу ЕускӀэ иунэтӀыжащ (ар 
Ерусэлимщ). 11 Еус щынэблэгъапэм, унэӀутым жиӀащ: «Мы 
еусейхэм я дежкӀэ дыдэгъыхьи нэху дыкъыщегъэкӀ». 

12 И зиусхьэным идакъым: «Хьэуэ, ИсрэӀилым щымыщ 
хамэ лъэпкъым я къалэм дыдыхьэнкъым. Джыбэхь дынэсыху 
дыкӀуэнщ. 13 ФынакӀуэ, – къыщӀигъужащ абы, – Джыбэхь е 
Арэмэхь дынэсыну деӀэнщи, а тӀум язым нэху дыкъыщекӀынщ». 

14 Ахэр Бенамин и щӀыналъэм ит Джыбэхь щынэсам, ды
гъэр етӀысэхыпат. 15 Жэщым щыӀэну къалэм дыхьэхэри, къалэ 
утым|Ут щетӀысэхахэщ, ауэ зыми иригъэблэгъакъым, и унэ 
нэху къыщригъэкӀыну. 

16 ЕфрэӀим бгылъэхэм щыщу, ауэ бенаминхэм яхэсу Джы
бэхь щыпсэууэ зы лӀыжь а пщыхьэщхьэм губгъуэм щылэжьа
уэ къэкӀуэжырт. 17 Къалэ утым ис гъуэгурыкӀуэр щилъагъум, 
щӀэупщӀащ: «Дэнэ укъикӀрэ, дэнэ укӀуэрэ?» 

18 Лэбийм Ӏуэхур зыӀутыр жриӀащ: «Ехьудейм ит Бэтла
хьым дыкъокӀыж, ЕфрэӀим бгылъэм и щӀыпӀэ пхыдза докӀуэж. 
Сызыщыщыр аращ, ауэ Бэтлахьым Ӏуэху сиӀэу сыщыӀат. Сэ 
ТХЬЭМ и Унэм сыкӀуэрейщ, итӀани ныщхьэбэ зыми и унэ 
сригъэблэгъакъым. 19 Дэ хьэуази, ди шыдхэм я Ӏуси диӀэжщ, 
сэри, мы цӀыхубзми, ди гъусэ щӀалэщӀэми тхурикъун сани щӀа
кхъуи диӀэщ, зиусхьэн. НэгъуэщӀ зыри дыхуейкъым». 

20 «ФынакӀуэ си деж, – жиӀащ лӀыжьым. – Сэ зыхуей 
фыхуэзгъэзэнщ. Мы утым фыкъимынэ закъуэ». 21 Ахэр и 
гъусэу къыздишащ, и шыдхэм Ӏус яритащ. ГъуэгурыкӀуэхэм я 
лъакъуэр ятхьэщӀри, бысымым Ӏэнэ къахуигъэуващ, игъэшхащ, 
иригъэфащ. 

22 Абыхэм зэманыр тхъэжу ягъэкӀуэхукӀэ, къалэдэс напэншэ
хэм унэр къаувыхьащ. Бжэм ину теуӀуэурэ, унэр зей лӀыжьым 
егуот: «Уи деж къекӀуэлӀа цӀыхур къытхущӀэш, абы и гъусэу 
зытедгъэуну дыхуейщ». 

23 ЛӀыжьыр къыщӀэкӀри къажриӀащ: «Хьэуэ, си къуэшхэ, 
апхуэдэ напэншагъэ фымыщӀэ. А цӀыхур сэ си хьэщӀэщ, апхуэдэ 
икӀагъэ фымылэжь. 24 Щымыхъужым, сипхъу унэ имыхьамрэ 

хьэщӀэм и фызымрэ къыфхущӀэсшым нэхъыфӀщ. Абыхэм лей 
ефх, фызыхуейр ефщӀэ. Ауэ си хьэщӀэм икӀагъэ евмыщӀэ». 

25 АрщхьэкӀэ мо гупыр абы жиӀэм едэӀуэнуи хуейтэкъым. 
Абдежым езы лэбийм и жэщгъуэлъ цӀыхубзыр хигъэзыхь
ри къахущӀигъэкӀащ. Жэщыр зи кӀыхьагъыр абы лей ирахыу, 
ягъэпудурэ икӀащ, нэхулъэр къыщызэкӀэщӀитхъыращ 
къыщаутӀыпщыжар. 26 Нэху щыгъуэм цӀыхубзыр и зиусхьэ
ныр здэщыӀэ унэм къекӀуэлӀэжащ, бжэ щӀыхьэпӀэм щыджалэри, 
абдежым щылъащ нэхулъэ къищӀыху. 

27 Пщэдджыжьым и зиусхьэныр къэтэджу гъуэгу техьэжын и 
мураду бжэр щыӀуихам, и Ӏэр бжэщхьэӀум телъу щӀыхьэпӀэм деж 
щылъ фызыр къилъэгъуащ. 28 «Къэтэдж, накӀуэ», – жриӀащ, ауэ 
жэуап къэӀуакъымa. ЦӀыхубзыр къиӀэтщ, шыдым трилъхьэри 
кӀуэжыну ежьэжащ. 

29 Унэм нэсыжа нэужь, сэ къищтэщ, фызым и хьэдэр 
Ӏыхьэ пщыкӀутӀу зэпигъэжри, ИсрэӀилым и щӀыналъэхэм 
зэбгригъэхащ. 30 Ар зылъагъуу хъуам жаӀэрт: «ИсрэӀилыр 
Мысырым къыщикӀыжам щыщӀэдзауэ нобэм къэсыху мы
пхуэдэ щӀэпхъаджагъэ зыми илъэгъуакъым икӀи илэжьакъым. 
Фегупсыс абы! Фызэчэнджэщи, жыфӀэ тщӀэ хъунур!» 

ЕТӀОЩӀАНЭ ӀЫХЬЭ 

ИсрэӀилхэм бенаминхэр зэрыхагъэщӀар 

20 1 ИщхъэрэкӀэ Дан щегъэжьауэ ипщэкӀэ Бэрща
бэ щыщӀэкӀыжу, къуэкӀыпӀэмкӀэ щыӀэ ДжылыӀэдеи 

исрэӀилу щыпсэухэр зэдэууэ Мызпэхь деж ТХЬЭМ и па
щхьэм щызэхуэсащ. 2 Лъэпкъ псом, исрэӀил лӀакъуэу хъуам 

a  19:28 Пасэрей алыджыбзэкӀэ тха Ӏэрытххэм мы псалъэхэр 
щыщӀагъуащ: «…сыту жыпӀэмэ, ар лӀат».

я Ӏэщхьэтетхэр Тхьэм и лъэпкъым я зэхуэсым къекӀуэлӀат. 
Ахэр джатэкӀэ зэщӀэузэда лъэсырызекӀуэ зауэлӀ мин щиплӀ 
хъурт. 3 Бенамин и лӀакъуэм къащӀащ исрэӀилхэр Мызпэхь 
зэрыщызэхуэсыр. 

Арати, исрэӀилхэр щӀэупщӀащ: «Дауэ мы Ӏуэху шынагъуэр 
къызэрыхъуа щӀыкӀэр», – жаӀэри. 

4 «Си жэщгъуэлъ цӀыхубзыр си гъусэу Бенамин щӀыналъэм 
ит Джыбэхь дыкъыщыувыӀат нэху дыкъыщекӀыну, – къаж
реӀэж цӀыхубз яукӀам и лӀым Ӏуэхур зэрыщытар. – 5 Жэщым 
лъэкӀыныгъэ зиӀэу Джыбэхь дэсхэр къызэхуэсри сыздэщыӀэ 
унэр къаувыхьащ, саукӀын мурадыр яӀэу. Абыхэм си фызым 
лей кърахри, абы илӀыкӀащ. 6 Сэ ар Ӏыхьэ-Ӏыхьэу зэпкърысхри, 
ИсрэӀилым и щӀыналъэхэм щызэбгрезгъэхащ. УкӀытэгъуэт, 
икӀагъэт ИсрэӀилым къыщыхъуар. 7 Иджы псоми, исрэӀилхэм, 
фи еплъыкӀэр жыфӀэ». 

8 Къызэхуэсауэ хъуар зы цӀыху хуэдэу къэуври жаӀащ: 
«Дэ тщыщу зыри и унэ екӀуэлӀэжынукъым. Хьэуэ, дязыхэ
зи кӀуэжынукъым. 9 Джыбэхьым етщӀэнуращ: пхъэидзэкӀэ 
зытехуэр ятеуэнущ. 10 ИсрэӀилым и лӀакъуэхэм щыщу щэ 
къэс цӀыхуипщӀ, мин къэс цӀыхуищэ, минипщӀ къэс цӀыху мин 
къыхэтшынущ, зауэлӀхэм я шхын зэрагъэпэщыну. Дзэр Бена
мин щӀыналъэм ит Джыбэхь къыдыхьэу ИсрэӀилым щалэжьа 
хьэкӀэкхъуэкӀагъэм пэкӀуэр иращӀэжыфыну Ӏэмал еттынущ». 

11 ИсрэӀилым и зауэлӀу хъуар зылӀ и быну зэрыубыдащ, 
къалэм пэщӀэувэну. 12 Бенамину хъуам хъыбар хурагъэхьащ: 
«Сыт Ӏуэху шынагъуэ фэ влэжьар! 13 Къыдэфт а Джыбэхь 
щыщ цӀыху напэншэхэр, я псэр хэтхыу ИсрэӀилым щызекӀуэ 
лейр дгъэкӀуэдын хуэдэу». 

АрщхьэкӀэ бенаминхэр хуейтэкъым я лъэпкъэгъу исрэӀил
хэм жаӀэр зэхахыну. 14 Я къалэхэм къикӀри ахэр Джыбэхь деж 
щызэхуэсащ, исрэӀилхэм къезэуэн гуращэкӀэ. 15 Къалэ къэс 

къыбгъэдэкӀыу асыхьэту къагъэува зауэлӀхэр джатэкӀэ зэщӀэ
узэдауэ мин тӀощӀрэ хырэ хъурт, Джыбэхьым и зауэлӀ щибл къы
хэщыпыкӀахэр хэмытуикӀ. 16 А дзэшхуэм яхэтт къыхэщыпыкӀа 
защӀэу зауэлӀ щибл, Ӏэсэмэгурыуэу, апхуэдизкӀэ шэрыуэрэ, 
мывэдзкӀэ щхьэц налъэм техуэу. 17 Бенаминхэр хэмыту, ИсрэӀи
лым къигъэуват зауэлӀ Ӏэзэу мин щиплӀ, джатэкӀэ зэщӀэузэдауэ. 

18 ИсрэӀилхэр БэтӀэл къакӀуэри Тхьэм еупщӀащ: «Дэ тщыщу 
бенаминхэм езэуэну япэ кӀуэнур хэт?» 

ТХЬЭМ и жэуапыр къаӀэрыхьэжащ: «Ехьудейхэр япэ 
иреувэ». 

19 Нэху къекӀри исрэӀилхэр Джыбэхь пэмыжыжьэу дзэ 
пщыӀэу щитӀысыкӀащ. 20 ИсрэӀилхэр бенаминхэм зэрезэуэнум 
хуэдэу хьэзыру Джыбэхь хуэгъэзауэ иувыкӀахэщ. 21 Бенамин
хэр Джыбэхь къыдэкӀщ, исрэӀилхэм ятеуэри, а зы махуэм мин 
тӀощӀрэ тӀурэ хагъэщӀащ. 

22 ИсрэӀилхэм я къарур къызэрыгъуэтыжри, зэрызэуэнум 
хуэдэу япэ махуэм здэщыта дыдэм деж аргуэру щиувыкӀащ. 
23  Абы иужькӀэ ТХЬЭМ и пащхьэ ихьэри махуэ псом 
щыгъащ, щыбжащ. ЕупщӀахэщ: «Иджыри дезэуэну ди къуэш 
бенаминхэм?» 

ТХЬЭМ къажриӀащ: «Фапэув абыхэм». 
24 ЕтӀуанэ махуэм исрэӀилхэм зыкъаӀэтри, бенаминхэм гъунэ

гъуу екӀуэлӀащ. 25 АрщхьэкӀэ бенаминхэр Джыбэхь къыдэкӀщ, 
къапежьэри джатэкӀэ зэщӀэузэда исрэӀил зауэлӀу мин пщыкӀуий 
аргуэру хагъэщӀащ. 

26 ИсрэӀилхэр, зэрылъэпкъыу, БэтӀэл къэкӀуэжри, ТХЬЭМ 
и пащхьэм гъырэ бжэуэ исащ. А махуэм пщыхьэщхьэ пщӀондэ 
нэщӀ исащ, ТХЬЭМ тыхь гъэсынхэр, зэфӀ къурмэнхэр хуащӀащ. 
27 ИтӀанэ ТХЬЭМ зыхуагъэзащ. 

А зэманым Тхьэм и Ӏуагъэм и Пхъуантэр|Пхъуантэ ЛъапӀэ 
БэтӀэлт здэщыӀэр, 28 тхьэпщыр Хьэрун и къуэ Елизар и къуэж 

Панхэст. ЦӀыхубэм я цӀэкӀэ ар ТХЬЭМ еупщӀащ: «Аргуэру ды
кӀуэну ди къуэш бенаминхэм дезэуэну хьэмэрэ дыувыӀэжыну?» 

ТХЬЭМ и жэуапыр мырат: «ФыкӀуэ. Пщэдей Сэ ахэр фи 
ӀэмыщӀэ нислъхьэнущ». 

29 Арати, исрэӀилхэм щыщу зыхэм Джыбэхь и хъурея
гъыр къатӀысыхьащ. 30 Адрейхэр махуэ ещанэм, япэхэми 
хуэдэу, Джыбэхь пэзанщӀэу иувыкӀащ, бенаминхэм езэуэну. 
31 Бенаминхэр бийм ебгъэрыкӀуэурэ я къалэм пэӀэщӀэ хъуащ. 
Абыхэм, япэми хуэдэу, исрэӀилхэм хэщӀыныгъэ иратурэ, Бэт
Ӏэл ухуэзышэ гъуэгумрэ ДжыбэхькӀэ щыӀэ губгъуэм уизы
шэмрэ цӀыху щэщӀ хуэдизын укӀыгъэ щащӀащ. 32 Бенаминхэр, 
ипэм хуэдэу, бийр зэрыхагъащӀэм иригушхуэху, исрэӀилхэр 
егупсысырт: «ДикӀуэтурэ, къалэм пэӀэщӀэ тщӀынщ, гъуэгум 
тетшэнщ». 

33 ИсрэӀилхэм я къару нэхъыщхьэр БэӀэл-ТэмаркӀэ икӀуэт
ри иувыкӀащ, Джыбэхь и Ӏэгъуэблагъэмa пэтӀыс щысахэми 
зрачащ. 34 ИсрэӀилым и зауэлӀ нэхъыфӀу минипщӀыр Джыбэхь 
ебгъэрыкӀуэри, апхуэдизкӀэ зэхэуэ гуащӀэ|ГуащӀэ зэхаублати, 
гъунэгъу дыдэ къахуэхъуа гузэвэгъуэр зыхащӀэну бенаминхэр 
хунэсыртэкъым. 35 ТХЬЭМ бенаминхэр ИсрэӀилым и пащхьэм 
щызэхикъутащ, икӀи а махуэм джатэкӀэ зэщӀэузэда зауэлӀ мин 
тӀощӀрэ тхурэ зы щэрэ хагъэщӀащ. 36 Абдежщ бенаминхэм зэ
рызэтракъутар къащыгурыӀуар. 

А псор къызэрыхъуар мыпхуэдэущ. ИсрэӀилхэр къикӀуэтырт, 
Джыбэхь пэмыжыжьэу пэтӀыс зыщӀахэм щыгугъырти. 
37 Арати, пэтӀысым щысхэр зэуэзэпсэу Джыбэхь теуэри, къа
лэр яубыдащ, дэсу хъуар джатэщхьэрыкӀуэ ящӀащ. 38 Исрэ
Ӏилхэр пэтӀысым хэсхэм гурыӀуат: къалэм Ӏугъуэм зыщиӀэтауэ 

a  20:33 Журтыбзэм пэтӀыс щащӀа щӀыпӀэр тегъэчыныхьауэ 
къыщыгъэлъэгъуакъым.

ялъагъумэ, 39 исрэӀилхэм я къару нэхъыщхьэхэм ебгъэрыкӀуэн 
щӀадзэн хуейщ. 

Бенаминхэм щӀадзат исрэӀилхэр хагъащӀэу, зауэлӀ щэщӀым 
нэс укӀыгъэ ящӀат. Абыхэм я гугъэт: «Шэч хэмылъу, дэ ис
рэӀилхэр зэхыдокъутэ, япэ зэхэуэм зэрыхъуам хуэдабзэу». 
40 АрщхьэкӀэ бенаминхэм зыкъагъазэри къалъэгъуащ къа
лэм къыщхьэщыкӀыу уафэм дэкӀуей Ӏугъуэр. 41 ИсрэӀилхэм 
ебгъэрыкӀуэн щӀадзэри, бенаминхэр къэшынащ, гузэвэ
гъуэр къазэрыкӀэщӀэзэрыхьар къагурыӀуати. 42 Псэууэ къэ
нахэр пшахъуэщӀымкӀэ кӀуэ гъуэгум тету щӀэпхъуащ, ауэ 
бийр къакӀэлъэщӀыхьэщ, къалэa лъэныкъуэмкӀи исрэӀил гуп 
къапэувщ, я кум даубыдэри зэтраукӀащ. 43 Ахэр, яхэуэурэ, 
Нухьэ щегъэжьауэb Джыбэхь и къуэкӀыпӀэ лъэныкъуэм нэс 
яхуащ. 44 Бенаминхэм щыщу мин пщыкӀуий хэкӀуэдащ, псо
ри зауэлӀ лъэрызехьэт. 45 ПшахъуэщӀымкӀэ ягъазэри Армун 
къырым хуэкӀуэу щӀэпхъуат къелахэри, исрэӀилхэм иджыри 
минитху гъуэгум траукӀыхьащ. Ахэр бенаминхэм ДжыдыӀуэм 
нэсыху якӀэлъыпхъэращ, аргуэру минитӀ хаукӀыкӀащ. 

46 А махуэм бенамину мин тӀощӀрэ тхурэ хэкӀуэдащ, ахэр 
псори джатэкӀэ зэщӀэузэдауэ зауэлӀ лъэрызехьэ защӀэт. 47 ЯӀэ
щӀэкӀыу Армун къырым зи псэр зыхьыфар цӀыху щих къудейщ. 
Абдежым мазиплӀкӀэ щыӀахэщ. 48 ИсрэӀилхэм къагъэзэжри, 
Бенамин щӀыналъэм псэ зыӀуту къащыпэщӀэхуэр джатэщхьэ
рыкӀуэ ящӀащ, цӀыху ирехъу, псэущхьэ ирехъу. Я гъуэгум къа
лэу тетари ягъэсащ. 

a  20:42 Журт. «къалэхэм».
b  20:43 Нухьэ щегъэжьауэ Е: «загъэпсэхуну къызэтеувыӀэху, 
ирахужьэжурэ».

ТӀОЩӀРЭ ЕЗАНЭ ӀЫХЬЭ 

ЯмыукӀыу къела бенаминхэм щхьэгъусэ 
зэрагъуэтыжар 

21 1 А зауэм ипэ къихуэу исрэӀилхэм Мызпэхь деж тхьэ
рыӀуэ щащӀыгъат зыми ипхъу щхьэгъусэу бенаминхэм 

ирамытыну. 2 Иджы ахэр БэтӀэл къэкӀуауэ, гухэщӀу гъыуэ 
Тхьэм и пащхьэ ист. Пщыхьэщхьэ хъуху ину гъахэщ. 3 «Ди 
ТХЬЭ, ИсрэӀилым и Тхьэ, – жаӀэрт абыхэм, – сыт ИсрэӀи
лым апхуэдэ къыщӀыщыщӀар? Сыт нобэ ИсрэӀилыр зы лӀа
къуэкӀэ нэхъ мащӀэ щӀэхъуар?» 

4 КъыкӀэлъыкӀуэ пщэдджыжьым, жьыуэ къэтэджри, цӀыху
хэм къурмэн щӀыпӀэ яухуащ, абдежым тыхь гъэсынхэмрэ зэфӀ 
къурмэнымрэ щащӀащ. 5 ИсрэӀилхэр щӀэупщӀат: «Мызпэхь 
деж ТХЬЭМ и пащхьэм дыщызэхуэсым къримыхьэлӀа ди 
лӀакъуэхэм яхэт?» ТхьэрыӀуэ быдэ ящӀыгъат абы къримыхьэ
лӀэм и ажалыр къагъэсыну. 

6 ИсрэӀилхэр хуабжьу иринэщхъейт я къуэш бенаминхэм я 
щхьэ кърикӀуам. «Нобэ ИсрэӀилым зы лӀакъуэ хэщӀащ, – жа
Ӏэрт абыхэм. – 7 Къелахэм дэнэ щхьэгъусэ къахуздитхынур, 
дипхъу зэи абыхэм едмытыну ТХЬЭМ и цӀэкӀэ псалъэ ттауэ?» 

8-9 ИсрэӀил лӀакъуэхэм щыщу Мызпэхь деж ТХЬЭМ и па
щхьэм щекӀуэкӀа зэхуэсым къримыхьэлӀар хэтми щыщӀэупщӀэм, 
цӀыхуу къекӀуэлӀар къапщытэри, къызэрыщӀэкӀамкӀэ, Джылы
Ӏэдейм ит Абэш зыри къикӀатэкъым. 10 Жылагъуэм а щӀыпӀэм 
яутӀыпщащ зауэлӀ хахуэ мин пщыкӀутӀ, унафэ яӀэу: «ФыкӀуи, 
ДжылыӀэдейм ит Абэш щыпсэууэ хъуар джатэщхьэрыкӀуэ 
фщӀы, цӀыхубзи сабии къэвмыгъанэу. 11 Фызытетынур мыращ: 
къанэ щымыӀэу Тхьэм хуэвгъэкӀуэд, хъыджэбз ямышахэм фӀэ
кӀа къэмынэу». 12 Абэш щыпсэухэм хъыджэбз ямышауэ щиплӀ 
къыхагъуэтати, псори Хьэнэней ит Шылэу щыӀэ дзэ пщыӀэм 
къашащ. 

13 Зэрыжылагъуэу зэхуэарэзыуэ, Армун къырым ис бена
минхэм зэфӀ псалъэ хурагъэхьащ. 14 Бенаминхэр къекӀуэлӀэжри, 
абыхэм щхьэгъусэу иратащ Абэш къраша хъыджэбзхэр. Ауэ 
псоми яхурикъуакъым. 

15 ЦӀыхухэр иджыри хуабжьу иринэщхъейт бенаминхэр 
зэрыхэкӀуэдам, ТХЬЭМ исрэӀилхэр зы лӀакъуэкӀэ нэхъ мащӀэ 
ищӀати. 16 «Бенаминхэм я цӀыхубзхэр зэтекӀуэдащ, дэнэ щхьэгъу
сэншэу къэна бенаминхэм иджы цӀыхубз къахуздитхынур? – жа
Ӏащ жылагъуэм я тхьэмадэхэм. – 17 ИсрэӀилым зы лӀакъуэ фӀэмы
кӀуэдын щхьэкӀэ, бенаминхэм я щӀы Ӏыхьэр къелахэм къахуэнэн 
хуейщ. 18 Абыхэм дэ дипхъу етт хъунукъым, унафэ быдэ диӀэщи: 
бенаминхэм зипхъу езытым пу нэлатыр къылъысауэ аращ». 

19-20 ИкӀэм-икӀэжым къагупсысащ: «ФыкъэдаӀуэт, – зыхуа
гъазэ бенаминхэм, – ТХЬЭМ и махуэшхуэр илъэс къэси Шы
лэу щагъэлъапӀэ. А къалэр БэтӀэл и ищхъэрэ, Лыбун и ипщэ 
лъэныкъуэхэмрэ БэтӀэлрэ Шэчэмрэ яку дэлъ гъуэгум и къуэ
кӀыпӀэмрэ хуозэ. Фынэсмэ, – къыпащэ адэкӀэ тхьэмадэхэм, – 
жызум хадэхэм зыщывгъэпщкӀуи 21 факӀэлъыплъ. Шылэу хъы
джэбзхэр къэфэну къытехьа нэужь, зырызыр къэфпхъуати, 
Бенамин щӀыналъэм фыкъэкӀуэж. 22 Хъыджэбзхэм я адэхэмрэ 
я дэлъхухэмрэ къытхуэтхьэусыхэмэ, яжетӀэнщ: „ЗэхэщӀыкӀ 
зивгъэӀи къытхуэвгъанэ хъыджэбзхэр. Зауэм къитша цӀы
хубзхэр щхьэгъусэу псоми яхурикъуакъым. Фи арэзыныгъэ 
хэлъу къыщевмытакӀэ, къуаншагъэр фи деж нэсынукъым“». 

23 Бенаминхэм апхуэдэуи ящӀащ. Хъыджэбзхэр къыздэфэм, 
цӀыхухъу къэс зырыз къапхъуатэри, щхьэгъусэ ящӀыну 
къахьащ. Я щӀы Ӏыхьэм къагъэзэжщ, къалэхэр щӀэрыщӀэу 
яухуэжри, дэтӀысхьэжахэщ. 24 ИсрэӀилхэми Шылэу афӀэкӀа 
зыщаӀэжьакъым, щхьэж и лӀакъуэ, и унагъуэ яхыхьэжри, дэт
хэнэри и щӀы Ӏыхьэм итӀысхьэжащ. 

25 А зэманым ИсрэӀилым пащтыхь яӀэтэкъыми, хэти езым 
фӀэтэрэзыр ищӀэрт. 

«Гъуазэхэм я тхылъым» узыщрихьэлӀэ 
фӀэщыгъэхэм я псалъалъэ

Ашэрэт – КъуэкӀыпӀэ Гъунэгъум щыпсэуа лъэпкъхэм 
ягъэлъапӀэу щыта тхьэгуащэ нэхъыщхьэхэм ящыщ, уеблэмэ ар 
тхьэнанэуи къалъытэу щытащ. Жыгым е пхъэ пкъом и теплъэр 
иӀэущ ар пасэрей цӀыхухэм къагъэлъагъуэу зэрыщытар.

Аштэрэт – КъуэкӀыпӀэ Гъунэгъум щыпсэуа лъэпкъхэм 
ягъэлъапӀэу щыта тхьэхэм ящыщщ, лъагъуныгъэм, бэвыгъэм, 
зауэм я тхьэгуащэу къалъытэрт. АлыджыбзэкӀэ «Астартэ» 
жыхуаӀэращ.

БэӀэл – КъуэкӀыпӀэ Гъунэгъум щыпсэуа лъэпкъхэм ягъэлъапӀэу 
щыта тхьэ лъэщхэм ящыщщ, щӀыуэпсыр и Ӏэ илъу, бэвыгъэм, 
лъхугъэм и тепщэу къалъытэрт.

Лэбийхэр – Екъуб и къуэ Лэбий и щӀэблэщ, исрэӀил лъэпкъым 
и лӀакъуэ пщыкӀутӀым щыщщ. Мусэ и лъэхъэнэм Тхьэм лэбийхэм 
ящыщ Хьэрунрэ абы и щӀэблэмрэ тхьэпщ хьэкъыр и пащхьэ 
щрахьэкӀыну къыхихат, а къудамэм щымыщ лэбийхэм тхьэпщ 
къуэдзэу щытыныр къахуиухат. 

Нысхъапэ – Журт. «терафим». Тхьэ пэлъытэу зэрахьэу 
щыта цӀыху теплъэ зиӀэ пкъыгъуэхэм аращ зэреджэр. И пащхьэ 
тхьэ щелъэӀуу унэм щызэрахьэу щытащ. ФӀыцӀагъэ ЛъапӀэм 
зыбжанэрэ ущрохьэлӀэ нысхъапэхэм я гугъум, къызэрыхэщри 
Тхьэм имыгъэдахэ Ӏуэхугъуэущ.

СэнаӀ Ӏуащхьэ – Тэурэт Хабзэр къахуихьу Тхьэр исрэӀилхэмрэ 
Мусэрэ къащыхуэкӀуа Ӏуащхьэщ.

ТХЬЭ – Хьэрфышхуэ защӀэкӀэ тхауэ ди зэдзэкӀыгъэм 
узыщрихьэлӀэ «ТХЬЭ» псалъэм къигъэлъагъуэр журтыбзэ 
текстхэм хьэрфиплӀу зэхэту къыщыкӀуэ «ЙХВХ» псалъэращ. 
Тхьэм Муси исрэӀилхэми закъызэрыригъэцӀыхуауэ щытар а 
цӀэмкӀэщ. Езы псалъэр «щыӀэн» мыхьэнэр зиӀэ пасэрей журт 
псалъэм къытекӀыу къыщӀэкӀынущ. И ӀукӀэ дыдэр нахуэу 

щымытми, щӀэныгъэлэжьхэм ар «Яхве» къэпсэлъыкӀэм нэхъ 
пэблагъэу хуагъэфащэ.

Тхьэм и Ӏуагъэм и Пхъуантэ – Тхьэм Мусэ унафэу хуищӀам 
тету Пхъуантэ ЛъапӀэр дыщэпсыр зытегъэлъэда пхъэм 
къыхэщӀыкӀат, Тхьэм и псалъэхэр зытетха, мывэскъащкӀэ 
зэджэ мывэбгъуитӀри абы дэлъу яхъумэрт. Пхъуантэ ЛъапӀэм 
дамабгъуэкӀэ зэджэ уафэгу псэущхьэхэм я теплъэр зиӀэ дыщэ 
пкъыгъуитӀ тещӀыхьат. А псэущхьэхэм я дамэ зэхуакухэр Тхьэм 
и щӀыгу тахътэу къалъытэрт. Тхьэм и щыӀэныгъэр исрэӀилхэм 
нахуэ щащищӀу щытар абдежщ.

Тхьэпщ – ТхьэхуэӀухуэщӀэхэр зэфӀэзыгъэкӀ, а хьэкъыр зи 
пщэ дэлъ цӀыхущ. Тэурэт Хабзэм ипкъ иткӀэ, тхьэпщыр Мусэ 
и къуэш Хьэрун и щӀэблэм щыщын хуейщ. Абыхэм тхьэпщ 
хьэкъыр япэ щӀыкӀэ Шэтыр ЛъапӀэм щрахьэкӀащ, иужькӀэ я 
къалэныр Тхьэм и Унэм щагъэзащӀэу хуежьащ. Абыхэм я пщэ 
дэлът тхьэхуэӀухуэщӀэ Ӏуэхугъуэхэр зэрагъэкӀуэну, къурмэн 
ящӀыну, дауэдапщэхэр зэрекӀуэкӀым кӀэлъыплъыну. Тхьэпщхэм 
ядэӀэпыкъурт лэбийхэр.

Тхьэпщ кӀэпхын – Журт. «ефод». БгыщӀэпхэ щӀэпхауэ 
тхьэпщым зыӀуилъхьэу щыта кӀэпхын лӀэужьыгъуэм зэреджэр 
аращ. Тхьэм и унафэр зыхуэдэр къращӀэну зэрахьэу щыта 
щыгъыныгъуэщ. 

Фылистейхэр  – Ди лъэхъэнэр къихьэным ипэ XII 
лӀэщӀыгъуэм ЩӀыкурытыхым и Ӏуфэр, ИсрэӀил хэгъэгум ипщэ-
къухьэпӀэ лъэныкъуэр къэзызэуа лъэпкъщ. КъызэралъытэмкӀэ, 
ахэр иджырей Алыдж щӀыналъэм къиӀэпхъукӀа жылэщ. 
Фылистейхэм къэрал гъэпсыкӀэ зиӀэ Джазэ, Ашкъэлэн, Ашдэд, 
Джат, Акурэн къалэхэр яухуауэ щытащ. Пащтыхь Даут 
зэхикъутэху, исрэӀилхэмрэ фылистейхэмрэ зэбий кӀэуфӀыцӀу 
къэгъуэгурыкӀуащ.

«Гъуазэхэм я тхъылъым» узыщрихьэлӀэ псалъэ 
гурыӀуэгъуейхэм я псалъалъэ

Ахъуэ – кхъужьӀэрысэ теплъэ зиӀэ пхъэщхьэмыщхьэ 
къызыпыкӀэ жыг хъурей-баринэ, «инжир» жыхуаӀэращ.

ГуащӀэ – къару, зэфӀэкӀыныгъэ; лъэщагъ, бланагъэ; пхъашэ, 
ябгэ; щхьэмыгъазэ; къикӀуэт зымыщӀэ.

Гъуазэ – унафэщӀ, пашэ.
Дарэгъу – дэджэгуэгъу, гъусэ, зы Ӏуэху зэдэзыщӀэ.
Къуентхъ – зауэ, теуэ, зекӀуэ хуэдэхэм деж бийм къыӀэщӀах 

мылъку, Ӏэщэ-фащэ.
МэӀуху – бжы, сэшхуэ хуэдэхэм пэщӀадзу зэрызахъумэжу 

щыта гъущӀ пӀащӀэ хъурей е плӀимэ, шапэӀудз.
МыкӀумыпщ – щӀакхъуэгъэтэдж зыхэмылъ.
Нузыр – Тхьэм и цӀэкӀэ цӀыхум игъэзэщӀэну ит псалъэ, 

гухэлъ, гуращэ.
ПкъощӀэсэ – щӀэгъэкъуэну, щӀэсэну ягъэув пхъэ е бетон 

гъэжа кӀыхь.
ПсэзэпылъхьэпӀэ – хуабжьу шынагъуэ, узыхэкӀуэдэнкӀэ 

хъуну Ӏуэху.
Псыдыхьэ – гуэл, хы Ӏуфэхэм псыр хьэбзыпэу щыдыхьэ 

щӀыпӀэхэр; псыдэуапӀэ, хыжьэ.
Псыхьэлъахуэ – псым кърихьэх жыг лъабжьэ, пхъэ хуэдэхэр.
Скъар – цӏыхухэм щхьэщэ зыхуащӀ, мывэм, пхъэм, дыжьыным 

е дыщэм къыхэӀущӀыкӀауэ цӀыхум е псэущхьэм и теплъэ зиӀэ.
Tелъхуэ – Ӏэщ зехьэным епха псалъэ: етӀуанэу къалъхуар.
ТӀомпӀырэ цӀыкӀу – бэрэбан пӀащӀэ цӀыкӀу, зы IэмкIэ яIыгъыу, 

адрей IэмкIэ теуIуэурэ макъамэ кърагъэкIыу.
Уэздыгъей – илъэс хъурейкӀэ цыпхыдзэм хуэдэ и пщӀащэхэр 

зыпыт, шыкӀуртӀым къызыпыкӀэ, лъагэу дэкӀей жыг, «сосна» е 
«кедр» (къурш уэздыгъей) жыхуаӀэращ.

Ут – цӀыхухэр щызэхуэс щӀыпӀэ хуит.

ХеящӀэ – хеяжьэ; къуаншагъэ зыбгъэдэлъыр зэхэзыгъэкӀ 
цӀыху.

Хьэкуэстыгу – шы зыщӀащӀэ, шэрхъитӀ зыщӀэт гу.
Хьэкъулэ – къэралым лъысу цӀыхухэмрэ ӀуэхущӀапӀэхэмрэ 

я мылъкум, хэхъуэм къыхагъэкӀ Ӏыхьэ.
Чэт – щӀымахуэм мэлхэр щаӀыгъ увыӀэпӀэ. 
Чэтэн – пхъашэу зэӀуща щэкІ Іув лъэпкъыгъуэ.
ЧыцӀыбжьей – пхъэщхьэмыщхьэ тӀатӀэ къызыпыкӀэ, занщӀэу 

дэкӀей жыг лӀэужьыгъуэ, «финиковая пальма» жыхуаӀэращ.
Щауэгъу – ныбжэгъугъэкӀэ къыппыщӀа, узыпыщӀа цӀыху; 

къэзышагъащӀэм хьэгъуэлӀыгъуэр зэфӀэкӀыху дэщӀыгъу, и 
гъусэ щӀалэ.

Щэдж – хьэвэ щӀыкӀэу зэтелъхьа пхыр куэд.
Щэнджатэ – щэкӀ щызэӀуащэкӀэ зэрызэщагуэ Ӏэмэпсымэ. 
Ӏэщхьэтет – унафэщӀ, нэхъыщхьэ, тет, Ӏэтащхьэ.
Ӏуагъэ – зыгуэрым жиӀар зэрыпэжымкӀэ шэсыпӀэ зэриувэ 

псалъэ, тхьэрыӀуэ, тхьэлъанэ.

